
	КОНСУЭЛО - 7

	(90-92)

	 

	 

	“УЛСЫН ХЭВЛЭЛИЙН ГАЗАР” 1981 онд Улаанбаатар хотноо эрхлэн хэвлүүлсэн “КОНСУЭЛО-2” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Орос хэлнээс орчуулсан Г. Амар

	 


XC

	 

	Нэгэн өглөөгүүр Иосиф Порпорын үүдний өрөөний шалыг арчиж байхдаа өрөө тусгаарласан хаалт нимгэхэн их багшийн нойрны сэргэг хоёрыг ор тас мартчихаад толгойдоо орж ирсэн нэг хөгжмийн бадгийг санамсаргүй аяархан аялж, туужууныхаа хөдөлгөөнөөр хэмнэлийг нь тохируулан байжээ. Порпора цагаас нь өмнө сэрээсэнд дургүйцэн орон дотроо уцаарлан эргэж хөрвөж, дахин унтах гэж оролдсон боловч сайхан гэгчийн тааруулсан хөгжмийн бадгийг үнэн зөв бөгөөд амархнаар аялгуулах цээлхэн цэвэрхэн дууг сонсоод гэрийн халаадаа хөдөрч нэгэнтээгүүр аялгуу дуунд сэтгэл татагдан, нөгөөтээгүүр түүний сэрэхийг хүлээлгүй үглэл дуугаа зохиохоор эрээ цээргүй ирсэн жүжигчинд ялимгүй уурласаар босоод цоожны нүхээр харжээ. Гэтэл гайхавч баршгүй юм боллоо. Беппо дуулж хөгжмийн эгшигт автагдан өрөө тасалгааг хичээнгүйлэн цэвэрлэх ажлаа үргэлжлүүлэн бас мөрөөдөж байх нь тэр ээ. 

	— Чи юу дуулж байна вэ? гэж их багш гэнэт хаалга онгойлгон маш чанга дуугаар залуугаас асуулаа. 

	Иосиф барьц алдаж, унтаж байгаад гэнэт сочин сэрсэн хүн шиг золтой л туужуугаа алдаж, харсан зүг рүүгээ зугтаж одсонгүй тогтов. Гайдн хэдийгээр Порпорад шавь орох найдлагаа аль хэдийн алдсан ч Консуэлийн их багштай хичээллэхийг сонсдогоо аз жаргалд тооцож багшийг эзгүйд ууч сэтгэлт найзынхаа хичээлийг хэрэглэн ашигласаар байжээ. Учир иймд Иосиф хөөгдөж явахыг яавч үл хүсэх тул хар сэжгийг сарниулахын тулд худал хэлэхийг яаравчлав. 

	— Юу дуулав гэвэл үү? Их багш минь, би өөрөө ч мэдэхгүй байна гэж ичингүйрхэн хэлсэнд

	— Мэдэхгүй юмаа хүн дуулдаг юм уу? Чи худал хэлж байна гэв. 

	— Үнэн шүү их багшаа, үнэхээр мэдэхгүй байна! Та намайг хачин их айлгасан болохоор би бүр мартчихлаа. Би мэдээжийн хэрэг, маш их буруу юм хийлээ, таны өрөөний дэргэд дуулахгүй л байсан юм. Би чинь их мартамхай хүн шүү дээ. Эндээс хаа нэгтээ их хол гав ганцаараа байгаа юм шигээр санагдахгүй юу даа! Тэгээд «би одоо дуулж болно» Юү ч мэдэхгүй амьтан чи дуугүй бай, буруу дуулж байна чи. Дуугүй бол мал минь, чи хөгжимд даанч сурахгүй хүн юм» гэж хэлэх хүн ер алга байна» гэж өөрөө өөртөө хэлсэн юм. 

	— Чамайг буруу дуулж байна гэж хэн хэлсэн юм бэ?

	— Бүгдээрээ л тэгдэг байсан. 

	— Тэгвэл би чамд буруу дуулаагүй гэж хэлж байна. Хэн чамд хөгжим заах гэж үзсэн юм бэ? гэж их багш ширүүнээр хашхиран асуувал 

	— Хэн... жишээ нь Рейтер тэгсэн. Миний найз Келлер түүний сахлыг хусдаг юм. Тэр Рейтер л намайг чи ёстой илжиг мөн, чи энэ л хэвээрээ хоцорно гэж хэлээд хичээлээс хөөгөөд гаргачихсан юм гэж Иосиф ярилаа. 

	Рейтерийн талаар их багш тун базаахгүй сэтгэгдэлтэй байдгийг мэдье гэвэл яаж дургүйг нь хүргэвэл зохихыг Иосиф сайн мэдэх байлаа. Түүгээр ч үл барам багшийн дэргэд Рейтер өөрийг нь муу хэлэх юм бол Порпораас өршөөл гуйж шавь орно гэж боддог байжээ. Гэвч Рейтер хааяа нэг эднийхээр ирж үүдний өрөөнд Иосифтай дайралдахдаа ёсны төдий ч толгой дохидоггүй байв. 

	— Маэстро Рейтер өөрөө ёстой илжиг гэж Порпора шүд зуун дуугараад, — Гэхдээ хэргийн гол нь үүнд бишээ, чи саяын бадгаа хаанаас тогтоосон бэ гэдгийг би мэдэх хэрэгтэй байна гэж чангаар асуулаа. 

	Их багш хэлмэгцээ түүнийг аялсан бөгөөд Иосиф ангайж хоцорсон учир дараалан арваад удаа дуулуулчхав. 

	— Аа энэ үү! Би үүнийг синьора дуулж байхад сонсоод тогтоосон юм гэж Иосиф хэлэв. Маэстрын зан нэлээд гайгүй болов уу даа гэж бодсон ч бас л айсаар байлаа. 

	— Консуэло юу? Миний охин уу? Харин тэрийг чинь би мэдэхгүй юм. Аяа! Чи чинь тэгэхлээр хаалганы гаднаас чагнаж байдаг хүн байх нь ээ?

	— Үгүй шүү эрхэм ээ! Хөгжмийн эгшиг өрөөнөөс өрөө дамжин гал зуухны өрөөнд дуртай ч, дургүй ч сонсогддог юм... 

	— Надад ийм ой сайнтай зарц таалагдахгүй байна. Бидний хэвлэгдээгүй зохиолыг гудамжинд дуулж! явдаг зарцын хэрэг байхгүй. Чи өнөөдөрхөн юмаа аваад орой очих газраа эрж ол. 

	Их багшийн ингэж тушаасан нь хөөрхий Иосифт, аянга буусан юм шиг санагдаж уйлсаар гал зуухны өрөө рүүгээ очив. Удалгүй Консуэло орж ирээд түүний бүтэлгүй явдлыг яриулан сонсож, тайтгаруулж бүх юмны эвийг олно гэж амлав. 

	Консуэло Порпорад кофе оруулж өгөхдөө

	— Их багш яаж байгаа чинь энэ вэ? Ийм ажилсаг, сайхан санаатай ядарсан хүүхдийг амьдралдаа анх удаа зөв дууллаа гэж хөөх гэж байгаа хэрэг үү? гэж асуувал

	— Энэ чинь будилаан хутгагч худалч хүн байна гэдгийг хэлье. Үүнийг аль нэгэн миний дайсан илгээж, миний хараахан хэвлэгдээгүй зохиолыг тагнаж мэдүүлээд нийтэд түгэхээс нь өмнө өөрийн болгох гэж байгаа юм байна. Энэ зальт этгээд чинь миний шинэ дуурийг лав цээжээр мэдэж, намайг эзгүйд эх бичмэлийг минь хуулж авч байгаа нь эргэлзээгүй боллоо. Иймэрхүү аргаар намайг ер хэчнээн чадав аа! Бүх Венецийг шагшуулсан сайхан сайхан дуурьд миний анх олсон санаа байгааг хэчнээн ч удаа олж үзэв дээ. Тэгэхэд намайг сонссон хүмүүс амаа чилтэл эвшээлгэн, — «Энэ хөгшин хулхи Порпора замын уулзвар бүрээс цуглуулсан новшоо бидэнд сонсгож байх юм даа» гэлцэж байлаа шүү дээ. Харин энэ тэнэг чинь өөрийгөө бариад өглөө. Өнөө өглөө эрхэм Гассе л зохиовол зохиож болох хэсэг аялгууг дуулж байхыг нь би сонслоо. Би түүнийг нь сайн тогтоосон, би бичиж аваад өс хонзон бодон өөрийнхөө шинэ дуурьд шургуулна даа. Тэгж Гассе намайг нэг биш удаа чадсаны нь хариуг авъя даа байз гэж заналхийлэв. 

	— Их багш та болгоомжлогтун, энэ бадаг тань хэдийнээ хэвлэгдчихсэн ч байж болно. Та орчин үеийн бүх зохиолыг цээжээр мэдэхгүй шүү дээ. 

	— Би үүнийг чинь сонсоод анхаарахгүй байхын аргагүй дэндүү гайхалтай сайхан бадаг байлаа гэж чамд хэлээд байгаа биз дээ. 

	— Тийм бол их багш танд их баярлалаа. Саяын бадаг чинь миний бүтээл байгаа юм. Би тиймээс ихэд бахархаж байна!

	Консуэло худал хэлжээ. Яриа болоод байгаа энэ бадаг ердөө л тэр өглөөгүүр Гайдны толгойд орж ирсэн зүйл байжээ. Гэвч Консуэло биеэ бэлтгэж итгэж өгдөггүй айхавтар багшийнхаа өмнө эвгүй байдалд орчих вий гэж зориуд цээжлэн тогтоож амжсан юм санжээ. Порпора тэр гайтай бадгийг дуул гэж зүй ёсоороо шаардав. Консуэло тэр даруй түүнийг нь дуулаад өчигдөр би Метастазиогийн санаанд нийцүүлэх гэж түүний сайхан малчны аялгууны эхний мөрүүдийг оруулсан юм гэж хэлэв. Тэр нь:

	 

	Gia riede la primavera 

	Col suo fiorito aspetto; 

	Gia il grato zeffiretto 

	Scherza fra 1'erbe e i fior. 

	Tornan le frondi algli alberi 

	L'herbette al prato tornano. 

	Sol non ritorna a me 

	La pace del mio cor1

	 

	— Би эхнийхээ бадгийг олон удаа давтсан, гэтэл үүдний өрөөнд энэ Беппо дууч бялзуухай шиг эл бадгийг хазгай муруй давтан дуулж байхыг нь сонсчихлоо. Миний уурласан гэдэг жигтэйхэн түүнийг дуугүй бол гэж хэлсэн. Тэгтэл нэг цагийн дараа гэхэд шатан дээр зогсчихсон дахиад л өнөө бадгийг минь хачин муухайгаар гуйвуулан дуулж байхыг нь сонсоод цаашид зохиох найруулах сонирхол минь бүрмөсөн алга болсон юм гэж Консуэло нэмж ярилаа. 

	— Гэтэл яагаад түүнийг өнөөдөр тийм сайн дуулж байгаа юм бэ? Нойрон дунд нь юу тохиолдсон хэрэг вэ?

	— Багш минь одоо танд тайлбарлая. Уг нь сайхан хоолойтой, бас чиг үнэн зөв хоолойтой юм байна, ганцхан сонсгол, хөгжилт, ой муутайгаасаа болоод буруу дуулдаг юм байна гэж би мэдлээ. Тэгээд л би зугаа болгож түүнийг дуулуулж эхэлсэн юм байхгүй юу. Хөгжмийн авьяас хангалтгүй ч гэсэн ямар нэгэн үр дүн гарах нь уу, үгүй юү гэж мэдэхийн тулд чиний аргаар гамма дуулуулж туршлаа. 

	— Хөгжмийн авьяас ямар ч байсан юм болж болно. Буруу дуулдаг хоолой гэж байхгүй, дасгал хийсэн сонсгол... гэж Порпорын хэлтэл зорьсондоо аль болох түргэн хүрэхийг чармайсан Консуэло үгийг нь тасалж

	— Яг үүнийг би бодсон юм аа. Тэр ёсоор ч болсон. Чиний нэгдүгээр хичээлийн системийн тусламжтайгаар энэ тэнэгт Рейтерийн дэргэд байхдаа ч, тэр бүх германчуудын дэргэд байхдаа ч сонсоогүйг нь сонсгож, ойлгоогүйг нь ойлгуулж чадсан. Дараа нь би өөрөө дуулж үзүүлсэнд түүний сонсголд анх удаа жинхэнэ ёсоороо хүрлээ. Тэгмэгцээ дав даруй давтан дуулаад тэгж сайн чадсандаа өөрөө ч гайхаж учир зүггүй баясан шөнөжин нүд аниагүй хоносон бололтой байна лээ. Энэ явдал түүнд үнэхээр нээлт болж л дээ. «Ай синьора! Хэрэв надад ингэж заасан бол би бусдын адил сурч чадах байсан биз ээ. Гэхдээ Стефан гэгээний дууны сургуульд надад заадаг байсан зүйлийг хэзээ ч ойлгохгүй, юу ч сурахгүй байсан гэдгээ хүлээнэ» гэж надад ярьсан. 

	— Тэр чинь үнэхээр дууны сургуульд байсан юм уу?

	— Түүнийг шившигтэйгээр хөөсөн юм билээ. Чи тэр тухай маэстро Рейтерээс асуухад л энэ муу хөгжмийн ямар ч авьяасгүй луйварчныг яаж ч сургаж болохгүй байсан гэж хэлнэ дээ. 

	— Аль вэ хө, чи нааш ир ээ! Миний дэргэд зогсоодох. Чи өчигдрийн хичээлийг ойлгосон эсэхийг чинь шалгая гэж хаалганы наана гашуудан уйлж байсан Иосиф руу хашхирав. 

	Тийнхүү мэхтэй маэстро хөгжмийн үндсийг их л олон үгтэй нуршуугаар ёсчлон тайлбарлаж ер нэг үгээр хэлбэл германы маэструуд тэгдэг гэж шоолдог тэр аргаараа оролдож эхэлжээ. 

	Хэрэв тун ихийг мэддэг Иосиф тэрхүү үндсэн зүйлүүдийг ойлгож байсан нь мэдээж бөгөөд багш их тодорхой бусаар тойруулан нуршиж чармайж байгааг маш амархан ойлгож байгаагаа мэдэгдэх л юм бол хамаг хэрэг балрах байжээ. Гэвч Иосиф зохих хэмжээгээр зальжин учир багшийн зальд орсонгүй, тун ч мохоо мулгуу байдал үзүүлэн байсанд өвгөн сүүлдээ тайвширчээ

	— Чи ч тун явцгүй хүн байна даа гэж багш хэлээд, босож худал дүрэм үзүүлэхэд нь Консуэло Иосиф хоёрын хэн нь ч үнэмшээгүй бөгөөд, — Туужуугаа аваад яв манайд байя даа гэж байгаа бол дуулах гэж битгий оролд гэж захив. 

	Гэвч хоёр цаг хэртэй болов уу үгүй юу Порпора тэсэж байж чадсангүй. Өрсөлдөж эн тэнцэх хүнгүйгээр өчнөөн жил хийсэн дуртай ажил нь зүгээр суулгасангүй ажээ. Дууны багшийн авьяас нь хатгаад салсангүй учир Иосифыг дуудаж хичээллэж эхлэв. Өвгөн өнөө л үндэснүүдээ заасан бөгөөд энэ удаад бүхнийг тодруулж, бүхнийг байх байх газар нь тавьдаг тэр хүчирхэг гүнзгий логиктойгоор тод томруун зааж гарах нь тэр ээ. Ер нэг үгээр хэлбэл гагцхүү суут ухаантны л чадах өгүүлшгүй энгийн ойлгомжтойгоор зааж эхэлсэн байна. 

	Энэ удаад Гайдн сүрхий ойлгож байгаагаар үзэгдэх нь зүйтэй байх гэж бодсон бөгөөд Порпора ч амжилттай ажилласандаа бөөн баяр болов. Хэдийгээр их багш түүний урт удаан хугацаанд бүрэн төгс судалж мэдсэн зүйлийг заасан ч гэсэн энэ хичээл асар сонирхолтой санагдаж, эргэлзээгүй ашиг өгчээ. Иосиф бас хэрхэн хичээл заах эрдмийг сурчээ. Порпора түүний тусламжийг аваагүй үед өөрийнхөө өчүүхэн мэдлэгийг мартахгүйг хичээж, хотод хэд хэдэн хичээл зааж үзлээ. Тийнхүү заалгасан зүйлээ даруй хэрэгжүүлэх нь зөв гэж үзсэн байна. 

	Иосиф хичээлийн дараагаар ойлгоц муутай хүний дүр үзүүлэн 

	— Амжилт хүсье эрхэм профессор оо. Би чухам энэ хөгжмийг дээр гэж үзэж байна. Миний бодоход түүнийг сурчихад болох бол уу. Харин таны өнөө өглөө хэлсэн зүйл даанч ойлгомжгүй байсан учир би тэр хөгжмийг сурах гэж махаа идсэнээс дууныхаа сургуульд буцаж очсон минь дээр гэж үзэх байна гэж Порпорад хэлсэнд

	— Ер нь чиг чамайг дууны сургуульд байхад үүнийг л заасан байх ёстой. Мангуу минь, хоёр хөгжим гэж байдаггүй юм шүү. Хөгжим гэдэг бол бурхан тэнгэр шиг нэг л байдаг юм! гэж өвгөн тайлбарлав. 

	— Ай! Эрхэм минь уучилна уу! Рейтерийн хөгжим гэж бий. Тэр хөгжим намайг залхааж гүйцсэн бөгөөтөл таных шал өөр байх юм гэвэл

	— Эрхэм Беппо надад их сайхан юм хэллээ гэж Порпора инээн хэлэв (Беппийн хэлсэн үг түүний сонирхолд тун нийцжээ). 

	Энэ өдрөөс эхлэн Гайдн Порпораар хичээл заалгаж, удалгүй тэр хоёр итали сургууль, уянгын зохиомжийн үндсийг судалж эхэлсэн нь Гайдны маш ихээр хүсэн мөрөөдөж, түүний төлөө эрэлхгээр тэмцэлдэн байсан зүйл байжээ. Гайдн маш хурдан хугацаанд амжилттай суралцсанд их багш гайхах, бишрэх хослон тэр ч байтугай бүр эмээхэд хүрэв. Их багшид урьдын хартай сэтгэл төрж магадгүйг Консуэло мэдээд түүний нь сарниулахын тулд яавал зохихыг найздаа зааж өглөө. Нэг жаахан үл ойлгох байдал үзүүлж, зориуд мартамхай шинж гаргах нь заримдаа бүр зайлшгүй хэрэгтэй зүйл болох ажээ. Тэгэхийн цагт Порпора үлэмж авьяастай хүмүүсийн адилаар юм заах гэсэн шунал, суу билэг нь сэргэж ирдэг байлаа. Тийм хүмүүсийг аливаа саад бэрхшээл тэмцэл хоёр улам ч эрч хүчтэй болгодог ажээ. Иосифт байсхийгээд л үхээнц юм уу зөрүүд зан гаргах хэрэг гарна. Тэр нь залхуу хүн болж харагдсаныхаа ачаар чухал чухал хичээлийг заалган амархан сурч, ийм чухал хичээл заалгахгүйд хүрэх вий гэхээс л хачин аягүй болдог байв. Зааж сургаж, өөртөө захируулж байх нь өвгөн профессорын ааш муутай дайчин сэтгэлийг улмаар зоригжуулж, Беппо хэзээ ч ингэж үр ашигтайгаар хичээл ном заалгаж байгаагүй болохоороо эгдүүцэнгүй егөөдүү зантай их багшийн мэдлэгээс өөртөө хэрэгтэй бүхнийг үнэн зөв уран цэцэн, омог бардам дүгнэлттэй нь хамт бараг л булаан авч байсан хэрэг билээ. 

	Тэр үес Порпорын гэр тун ч ялимгүй юм шиг хэр нь хожим нь урлагийн түүхэнд асар их үүрэг гүйцэтгэсэн үйл явдлын талбар болжээ. Учир нь өнгөрсөн зууны хамгийн үр бүтээлч, хамгийн алдартай хөгжмийн зохиолчдын нэгэн суутан өөрийнхөө хөгжих дэвжих замыг эндээс эхэлжээ. Тэгэхэд Порпорын гэрээс гадуур Консуэлийн амьдралд шууд нөлөө үзүүлсэн үйл явдлууд бас болжээ. Амин хувийнхаа эрх ашгийн төлөө тэмцэлдэхдээ тун ч чадамгай явууллагатай, тийм ч учраас ялан гарч чаддаг Корилла өдөр ирэх тутам байр сууриа бэхжүүлж төрөхийн хүндрэлээс бүрмөсөн эдгэн сайжраад эзэн хааны тайзан дээр гарахын тухайд хэлэлцээр хийж эхэлсэн байна. Чадварлаг дуучин ч хөгжмийн авьяасаар дунд зэрэг энэ жүжигчин Консуэлоос хавьгүй илүүгээр театрын дарга, түүний эхнэр хоёрт таалагджээ. Энэ хоёр хүн эрдэм боловсролтой Порпорина маэстро Гольцбауэрын дуурьд ч, түүний гэргийн авьяасад ч юм хэлдэггүйтэйгээ адил их л ихэмсэг байдгийг нь сайтар мэдэж байжээ. Тэд бас том том авьяастан хүмүүс муухан хүмүүстэй өөрсдийнхөө сонирхолд нийцээгүй, сэтгэл санааг нь нухчин дарсан шалихгүй зохиолд тоглохдоо чихэнд чийртэй хашхираан мэт хамгийн базаахгүй дуурьд тоглоход хааш яаш илэрдэг нөгөө дуураймал өрнөлт, нөгөө гэнэхэн омгийг тэр, болгонд дамжуулан гаргаж чаддаггүй гэгчийг мэдэж байлаа. 

	Гэр ч байтугай тийм хүмүүс зориг, авьяасын гайхамшгийг үзүүлэн өндөрт гарч, өөрийн дүр, өөрийн хань нөхдөөс дээш мандаж байвч тэрхүү атаа жөтөөч тойрон хүрээлэгсэд нь тэдэнд баярладаггүй байна. Хөгжмийн зохиолч хүн тэдний сэтгэлийн зовлонг гадарлан зохиомол зоригжил, нь гэнэт нарцаж, амжилтыг нь нураачих вий гэж айж дагжиж байх ажээ. Түүгээр ч барахгүй мэл гайхсан олон түмэн тоймгүй дургүйцэж бузар булай гажгийг нь тааж мэдэж, бүдүүлэг үзэл сурталд автагдан өөрийгөө дөнгөлсөн явцуу дөнгөнөөсөө мултрахыг чармайгч суут жүжигчнийг өрөвдөн, бараг л санаа алдах шахаа эрэлхэг хүчин чармайлтад нь баяр хүргэж байдаг юм. Эрхэм Гольцбауэр түүний хөгжмийн зохиолыг Консуэло тун тоодоггүйг сайн мэдэж байлаа. Гай болоход Консуэло нэгэн удаа тэр тухай хэлчихсэн байжээ. Эрэгтэй хүүхдийн хувцас өмсөөд явах үедээ аян замын зуур эхний бөгөөд эцсийн удаа дайралдаж байгаа хүмүүсийн нэгэнтэй учирч байна гэж тооцоод илэн далангүй хэлж орхихдоо асар удалгүй түүний жүжигчний хувь заяа нь тэр үл таних этгээд буюу тэргүүн ламын найзын мэдэлд орох юм гэж яахин санах билээ. Гольцбауэр тэрийг нь мартаагүй, сэтгэлийнхээ гүнд хүртэл дур гуттал доромжлуулсан ч угаас тайван, биеэ барьж чаддаг боловсон тэр хүн Консуэлийн жүжигчний замд нь саад хийхээ л нэг хийнэ дээ гэж андгай тангараг тавьсан юм санжээ. Гэлээ ч гэсэн Порпора түүний шавь тэдний талынхан гэж өөрийн нь нэрлэдэг хүмүүс намайг өчүүхэн юманд өс хонзон өвөрлөдөг өөдгүй эмзэг хүн гэж зэмлүүзэй гэж бодоод ганцхан эхнэртээ Консуэлотой уулзсанаа, ламынд өглөөний цайн дээр ярилцсанаа ярьжээ. Тэр уулзалт эрхэм театрын даргын ой тойнд ямар ч үл мөр үлдээгээгүй, бяцхан Бертонийн нүүр царайг бүр мартсан нөгөө тэнүүчлэн явсан дуучин хөвүүн, Порпорина хоёр нь нэг хүн байхын чинээ ер сэжиг ажиг аваагүй юм шиг байдалтай харагджээ. 

	Гольцбауэр надад яагаад ийм байдалтай хандаж байна вэ гэж Консуэло янз янзаар бодно. 

	Беппотой хоёулхнаа үлдсэн үед

	— Аялан явахын үес өмссөн костюм, үс толгойгоо өөрчлөн янзалсан минь намайг бүрмөсөн ондоо болгосон байжээ дээ. Айхавтар сүрхий гярхай нүдээр сүрхий ажиглаж байгаа энэ хүн энд намайг огт танихгүй байгаагаас үзэхэд тийм л юм шиг байна гэж Консуэло бодсон санаснаа өгүүлбэл

	— Годиц гүн ч өөрцгүй таныг анх элчнийд хараад таниагүй шүү дээ. Ер нь таны зурвасыг аваагүй бол хэзээ ч танихгүй байсан байж болох юм гэж Иосиф хариулав. 

	— Их догь! Гэхдээ Годиц гүн угаасаа хүмүүсийг нэг л өнгөц, хайнга ихэмсэг байдлаар харж сурсан учраас чухамдаа хэнийг ч сайн ажигладаггүй байж болох юм. Биднийг Пассауд байхад барон Тренк л хэлээгүй бол намайг эмэгтэй хүн гэж мэдэхгүй өнгөрөх байсан нь лавтай байх. Гольцбауэр энд надтай уулзаж, ер нь учрах болгондоо нөгөө ламынд харсантайгаа адилаар сүрхий ажиж сонждог юм. Гэтэл энэ хүн миний цаашдын өөдлөх замд хор хүргэж болохуйц хачин солиотой адал явдлыг яагаад ийм ууч сэтгэлээр нууцлан хадгалж явна вэ, энэ хүн тэр явдлыг нэг жаахан буруугаар тайлбарлах л юм бол намайг Вена орох замдаа аливаа саад бэрхшээл, адал сонин явдал, айх гайхахтай учраагүй гэж бодож байгаа багштай хүртэл муудалцуулахад болох шүү дээ гэж бодогдоод байна. Тэгэхдээ энэ Гольцбауэр миний хоолой, миний дуулах барилыг сэмхэн муулж гагцхүү намайг эзэн хааны тайзанд уриулахгүйн тулд намайг элдвээр дайрч байгаа нь үнэн. Энэ нь хүн намайг үзэн ядаж, зайлуулахыг хүсэж миний эсрэг хамгийн хүчтэй зэвсгийг гартаа барьсан хэр нь яагаад ч юм тэр зэвсгээ хэрэглэхгүй байна. Би үүний учрыг олох гэж гайхаж хоцроод байна! гэж Консуэло ярив. 

	Консуэло удалгүй түүний учрыг тайлжээ. Гэхдээ түүнд цаашид учирсан сонин явдлуудыг уншихаасаа өмнө олон тооны нөлөө бүхий хүмүүс түүний эсрэг ажиллаж байжээ гэдгийг мэдвэл зохилтой. Корилла үзэсгэлэнтэй бөгөөд бэлхэн тул их эрх мэдэлтэй сайд Кауниц байнга түүнийг эргэж тойрно. Кауниц аливаа далдын булхай зальхай юманд оролцох дуртай, Мария-Терезия ч гэсэн төр улсын албан ажлын чөлөөгөөр мөн тийм сэдвээр дэмий ярьж зугаацдаг, тэгэхдээ том хүний бяцхан сонирхлыг нь битүүхэндээ дооглон театрын аливаа хов живийг сонсож сэтгэлээ баясгах ажээ. Ийм хов жив түүнд тухайн үед авгай хүүхнүүдийн аливаа заль мэхэнд жолоодогдсон европын гурван нөлөө бүхий ордон буюу өөрийн нь ордон, оросын хатан хааны ордон, Помпадур хатагтайн ордон гурвыг багасган илэрхий ичгүүргүйгээр тусган харуулдаг байжээ. 

	Мария-Терезия уулзан ярилцахыг хүссэн хүн болгонтой долоо хоногтоо нэг удаа хүлээн авч уулздаг нь илэрхий билээ. Энэхүү нэгэн талаар тал засаж нөгөө талаар халамжилж буй дүр үзүүлдэг заншил одоо ч гэсэн австрийн ордонд хэвээрээ хадгалагдан үлдэж Мария-Терезийн хүү II Иосиф тэр ёсыг ариунаар сахисаар иржээ. Үүний хажуугаар Мария-Терезия өөрийн нь албан ажилд орохыг хүссэн хүнийг бүр ч амархан хүлээн авдаг, ер нь чиг үүнээс амархан учирч болдог эзэн хатан гэж хэзээ ч байгаагүй ажээ. 

	Порпора түүнтэй уулзах зөвшөөрлийг сая л нэг олж авлаа. Эзэн хатан Консуэлийн талбиун тэнэгэр царайг хармагцаа онцгой талтай нааштай хандаж болох юм гэж тэр бодсон байна. Юутай ч атугай их багш түүнд найдаж байжээ. Тэр нь эзэн хатныг ёс суртахуун, томоотой түвшинд тун ч дуртай, тийм байхыг шаарддагийг нь мэдэх тул шавийн минь хамаг биеэс илэрхий мэдэгддэг даруу зан, нүгэлгүй гэнэхэн байдлыг үзээд эрх биш шагшин баясаж таарна гэж өөрөө өөртөө хэлж явжээ. 

	Тэднийг даруулт хөгжим оруулж тавьсан зочид хүлээн авах нэгэн бяцхан өрөөнд оруулав. Хагас цагийн дараа эзэн хатан орж ирлээ. Эзэн хатан дээгүүр албаны хүмүүсийг хүлээн авсан учир ёслолын хувцастайгаа буюу алтан цехин дээр товойлгосонтой адил хоргой даашинз, эзэн хааны нөмрөг, хаан титэм, хажуудаа бяцхан унгар сэлэм унжуулсан байв. Эзэн хатан ийм хувцас хунартай байхдаа үнэхээр сайхан, гэхдээ ордныхны хэлдгээр тийм ч сүртэй, тийм ч сүрхий тэнгэрлэг биш зүгээр л цэвэрхэн цэмцгэр, хөгжөөнтэй, талбиун жаргалтай царайтай, итгэмтгий зоримог харцтай байлаа. Энэ нь унгарын магнатуудын онгирон хөөрүүтэхдээ сэлэм бариулан хаан ширээнд өргөмжилсөн Мария-Терезия «ван» мөнөөсөө мөн боловч зэрвэс харахад агуу их ван гэгдэхээсээ илүү энгийн нэгэн сайн хүн мэт харагдав. Элдэв маяг байхгүй, энгийн байдал нь эмэгтэй хүний арга баашгүй цэцэн цэлмэг зантайг нь илэрхийлэх ажээ. Хэн нэгнийг анхааран ажих юм уу ялангуяа шаргуу асууж лавлах үест нь тэрхүү инээмсэглэсэн баяртай царайнд зальжин байдал, тэр ч байтугай хүйтэн цэвдэг мэт байгааг ажиж болох байлаа. Гэхдээ тэр мэх нь эр улсын бүр илэн далангүй эзэн хааных гэж болдог сон бол тэгж хэлмээр мэх ажээ. 

	— Та одоо шавийгаа дуулуулж надад сонсгоно уу. Танай шавийг их мэдлэгтэй, сайхан хоолойтой хүн гэдгийг би нэгэнт сонссон. «Чөлөөлөгдсөн Бетулия» гэдэг ораторийг дуулахдаа намайг маш их баясгасныг нь би мартаагүй байна. Гэхдээ би урьдаар хоёулхнаа ярилцаж үзмээр байна. Би энэ хүнээс тань юухан хээхэн асууж лавлах хэрэг байна, энэ хүн ч надаас юм нуух хаахгүй байх гэж итгэнэ, тэгээд ч би хүсээд байгаа хайр ивээлийг нь үзүүлж болох бол уу гэж бодож байна хэмээн эзэн хатан Порпорад хэлэв. 

	Порпора ч эрхэмсэг эзэн хатны харцанд Консуэлотой хоёулхан үлдье гэсэн хүсэл байгааг үзмэгцээ яаран гарлаа. Өвгөн хажуугийн урт өрөөнд орж хүлээхдээ сүрхий даарч чичрэв. Учир нь дайны чирэгдэлд өртсөн энэ ордон туйлын арвилан хэмнэлт сахидаг, үүнийг Мария-Терезия дэмждэг байсан юм санжээ. 

	Консуэло эзэн хаадын охин нь, ээж нь болсон Герман улсын баатар, тэр үедээ европын хамгийн агуу их эмэгтэй хүнтэй халз өөд өөдөөсөө харан уулзсан хэр нь ердөө ч айж бэмбэгэнэсэнгүй. Жүжигчин хүний хэнэггүй зан нь Мария-Терезийн хавь орчмын дайчин сүр бараа хувцас хунараас нь сүрдэхгүй хайнга болгов уу, аль сайхан сэтгэл, үнэнч шударга зан нь ёс суртахууны тийм хүчийг өгөв үү, юутай ч гэсэн Консуэло эрхэмсэг эзэн хатны юм асуун асуутал огт сандралгүй тайван хүлээлээ. 

	Эзэн хатан буйданд сууж бөмбийсөн цагаан мөрийг нь дарж, арьсанд нь шигдэн орсон эрдэнийн чулуун гоёл бүхий татуургаа жаахан засасхийгээд

	— Охин минь, би чиний авьяасын талаар маш өндөр сэтгэгдэлтэй явдгаа дахин хэлье, бас би чамайг мэргэжлийнхээ хувьд их юм мэддэг, сайн ч сурсан хүн гэдэгт эргэлзэхгүй байна. Гэхдээ чи ч бас мэдэж байгаа байх, надад биеэ зөв сайн авч явахгүй бол ганц авьяас ямар ч ач холбогдолгүй юм шиг санагддаг болохоор хиргүй цэвэр ариун сэтгэлийг суу билгээс ч дээгүүр тавьдаг юм даа гэж ярилаа. 

	Консуэло энэ оршил үгийг босоогоороо хүндэтгэн сонссон бөгөөд гэхдээ ийм манж үг түүнд биеэ дээгүүр бодох өчүүхэн ч шалтаг өгсөнгүй. Учир нь Консуэло би тийм ийм сайн гэж биеэ магтахад маш дургүй болохоороо эзэн хатан зарчмынх нь талаар, бодол саналынх нь талаар илүү тодорхой асуухыг дуугүй хүлээн байжээ. Гэтэл энэ үед эзэн хатанд өөрийнхөө тэнгэрийн элч шиг хиргүй ариуны тухай эвтэйхэн зохиосон үг хэлж, өндөр их буяныг ярьж, өмнөө эзэн хатан шиг дүрийг үзэн байж биеэ буруу муугаар авч байх боломж байдаггүйг өгүүлэн өөрийгөө үнэд оруулах боломж гарч иржээ. Хэдий тийм боловч энэ эгзэгтэй үеийг ашиглах санаа хөөрхий Консуэлийн толгойд бууж ирсэнгүй. Жинхэнэ ариун санаатан өөрийгөө эрээ цээргүй магтаж их хүний сэтгэлд юм хийхээс айдаг ажээ. Эзэд хаад бүдүүлгээр зусардан билбүүрдэхийн хувьд төөрөлддөггүй боловч тийм байдалд бас ч дассан байдаг, тэр нь ч тэдний сүр хүчийг гүнзгий хүндэтгэсний шинж тэмдгийн нэг хэсэг нь болдог байжээ. Залуу хүүхэн дуугүй байгаа явдалд Мария-Терезия гайхаж, дахин юм ярьж эхлэхдээ түрүүчийнхээсээ тийм ч элэгсэг биш, тийм ч дэмжингүй аястай биш болсон байв. Тэр:

	— Хонгор бүсгүй минь, та миний мэдэж байгаагаар бол тун хөнгөн хийсвэр явдалтай, өөрийнхөө мэргэжлийн нэг залуу хүнтэй (би түүний нэрийг мартчихаж) эр нөхөргүй ч гэсэн хууль бусаар ойр байдаг байхаа гэж хэлсэнд

	— Эрхэмсэг танд ганцхан хариу өгч чадах байна гэж Консуэло тэгж бүдүүлгээр шударга бус зэмлэсэнд нь сэтгэл үймрэн дуугараад

	— Би эрхэмсэг таны өөдөөс үнэхээр нүүр бардам, баярлан ачилсан харцаар харахгүй байхуйц ямар нэгэн юм хийснээ санахгүй байна гэж хэлэв. 

	Тэрхэн үес Консуэлийн царайд тодорсон бардам байдал, хүч зориг Мария-Терезид гайхалтай санагдав. Тав зургаан жилийн өмнө байсан бол эзэн хатан ийм юмыг өрөвдөн ойлгох байсан боловч одоо нэгэнт яс махандаа тултал хатан ван болсон байсан учир хүчирхэг хүн шүү би гэж бодохоосоо л ямархан нэгэн эзэрхэг занд хөтлөгдөж бүх хүнийг дуртай цагтаа бөхөлзүүлж нахилзуулж байх сан гэж боддог байжээ. Мария-Терезия нэг талаар гүрний эзэн, нөгөө талаар эмэгтэй хүн буюу улс гүрэндээ цор ганц хүчирхэг хүн нь байхыг хүсэх бөлгөө. Тийм ч учраас өчүүхэн өт хорхой лугаа адил залуу бүсгүйн бардам инээвхийлэл, зоримог харц доромжлонгуй юм шиг санагдсан байна. Уг нь Консуэлог боол шивэгчний адилд үзэж, өөрөөр нь өөрийн нь тухай яриулан зугаацъя гэж бодсон юм санжээ. 

	— Хатагтай гуай би танаас тантай цуг маэстро Порпорынд байдаг залуу хүнийг хэн гэдэг юм бэ гэж асуусан. Гэтэл та надад хариу хэлсэнгүй гэж эзэн хатан хахир зэвүүнээр хэлбэл

	— Иосиф Гайдн гэдэг юм аа гэж Консуэло ер зовсонгүй хариулав. 

	— Тэгэхлээр тэр хүн танд дурласнаасаа болоод маэстро Порпорынд зарц нь болсон юм биз дээ. Маэстро Порпора ч залуу хүний үнэн санааг ойлгохгүй байдаг, та түүнийг нь лавшруулж байдаг юм шив дээ. 

	— Эрхэмсэг танд намайг гүтгэжээ. Тэр залуу хүн хэзээ ч надад дурлаж байгаагүй (Консуэло үнэн юм хэлж байна гэдэгтээ итгэлтэй байлаа), тэр байтугай би өөр хүнд хайртайг нь мэднэ. Харин бид хоёр эрхэм багштаныг жаахан мэхэлж байгаа бол тэр нь огтхон ч хоргүй, магадгүй бүр маш хүндтэй шалтгаанаас үүссэн юм. Гагцхүү урлагт дуртай нь Иосиф Гайдныг Порпорынд зарц болгоход хүргэсэн билээ. Хэрвээ эрхэмсэг хатан та удахгүй өөрийнхөө өчүүхэн дорд албатуудын үйл ажиллагааг дэнслэн үзэхэд хүрвэл таны бүхнийг мэдэгч шударга харцнаас юуг ч нуух аргагүй нь мэдээж учраас эрхэмсэг та миний ажил үйлийг үзэх юм бол чин үнэнийг минь ойлгон үнэлэх болно. 

	Мария-Терезия үнэнийг мэдэлгүй өнгөрөхөөргүй маш авхаалжтай хүн байлаа. Тэр нь хамгийн ууч сэтгэлтэй хүмүүсийн боловч итгэлийг бага багаар унтраан замхруулдаг хязгааргүй эрх мэдлийн гайтай замаар өнхөрч явлаа ч гэсэн залуугийн идеализмаа хараахан алдаагүй байжээ. 

	— Охин минь, та надад үнэнч, ухаалаг цэцнээр санагдаж байна. Гэхдээ та бол их бардам зантай агаад эх хүний сэтгэлд минь итгэлгүй хандаж байгааг тань би харж байна. Тиймээс би таны төлөө юу ч хийж чадахгүй нь ээ дээ гэж айж байна гэхэд нь түүний үгийн эрээ цээргүй утгыг ойлгоогүй хөөрхий Консуэло

	— Хэрвээ би Мария-Терезийн эх хүний сэтгэлтэй учирч байгаа бол тэр сэтгэлийн нь өмнө өвдөг сөгдөн залбирахад бэлхэн байна, гэхдээ тэр нь... гэж хэлэхэд Мария-Терезия яагаад ч юм энэ сонин бүсгүй өмнө минь өвдөг сөгдөөсэй гэж учир зүггүй хүссэн тул

	— Охин минь, цааш нь ярь ярь. Санаагаа гүйцэд хэлээрэй гэв. 

	— Хэрвээ би эрхэмсэг эзэн хааны шударга шүүхтэй учирч байгаа бол өөрийгөө бурхдын амьсгалдаг агаарыг муудуулах чадваргүй ариухан амьсгаа шиг, тийм хал балгүй юм шүү дээ гэдгийг санан таны хайр ивээлийг нэртэй төртэй хүртэхэд зайлшгүй хэрэгтэй бардам сэхүүн зантай байх хэрэгтэй юм гэж бодож байна гэвэл эзэн хатан залгуулж аваад

	— Порпорина та ухаантай бүсгүй байна. Өөр бусад ямар ч эмэгтэй хүнийг гомдоож болох ийм сонин зан чинь миний сэтгэлд нийцэж байна. Би таныг үнэнч хүнд тооцож байна гэж нэгэнт хэлсэн. Тэглээ ч гэсэн танд миний өмнө буруугаа хүлээх юм бий. Та яагаад эргэлзэж байна? Хэдийгээр та нарын харилцаа цэвэр ариун ч гэсэн та Иосиф Гайднд хайртай. Би үүнд эргэлзэхгүй байна шүү. Ганцхан түүнтэй л байнга уулзаж байхын тулд (Порпорын дэргэд байж хөгжмийн талаар амжилт олохыг нь боддог ч байлаа гэсэн) та эмэгтэйчүүд бидний хамгийн нандин, хамгийн чухал зүйл болох дэвжиж дээшлэх нэр хүндээрээ зоригтой тоглож байна. Гэхдээ та танай багш, таныг өргөсөн эцэг ийм ядуу, ийм үл мэдэгдэх хөгжимчинтэй суухыг минь зөвшөөрөхгүй байх гэж айж байна уу? Магадгүй (би таны ярьсан болгонд итгэх хүсэлтэй байна) залуу эр өөр хүнд хайртай байж та угаасаа нэрэлхүү зантай болохоороо өөрийнхөө дурласныг нуугаад дэвжиж дээшлэх нэр төрөө санаа амар золиосонд гаргаж ингэж өөрийгөө гаргуунд нь хаяснаасаа ямар ч хувийн жаргалыг эдлэхгүй яваа байж болох юм. Ингэхлээр хонгор бүсгүй минь, би таны оронд байгаад танд тохиолдсон шиг юм надад тохиолдох буюу хэзээ ч эргэж давтагдахгүй юм тохиолдвол би өөрийнхөө эзэн хатанд хамаг сэтгэлээ уудлан нээж, түүнд «Та бол надад сайныг хүсвэл юуг ч хийж чадна. Танд хувь заяагаа даатгая. Та бүх саад тотгорыг үгүй хийгтүн. Нэг үгээр хэлбэл та намайг тэтгэгчийн ч, надад дурлагчийн ч бодлыг өөрчилж чадна. Та намайг баясуулан жаргуулж, надад бүх нийтийн хүндэтгэлийг эргүүлэн авчирч, намайг эзэн хааны тайзанд тоглоно гэж найдахуйц нөхцөлд тавьж чадна» гэж хэлэх сэн. Та чухамхүү ийм итгэлтэйгээр Мария-Терезийн эх хүний халамжид түшиж болох байсан юм. Гэтэл та ингээгүй нь надад харамсалтай байна гэж ярилаа. 

	«Эрхэм дээд эзэн хатантан, би үүнийг чинь сайн ойлгож байна. Чи эрхэлж гүйцсэн эзэрхэг хүүхдийн ямар нэгэн хачин ааш гаргаж Zingarella өвдгийг минь тэврээсэй гэж бодож байна. Учир нь чамд энэ бүсгүйн өвдөг нугарах дургүй байгаа юм шиг санагдаж байгаа шүү дээ. Энэ нь чамд урьд өмнө огт тохиолдоогүй явдал биз. Гэвч чи тэгж зугаацахгүй байх аа, чи намайг хүндэтгэх учиртай хүн л гэж батлахаас хэтрэхгүй байх» гэж Консуэло битүүхэндээ бодов. 

	Энэ мэтийн олон юм, Мария-Терезийг номлож байх зуур Консуэлийн толгойд бодогдоод өнгөрчээ. Консуэло ингэж байхдаа эзэн хатны аашнаас шалтгаацах Порпорын хувь заяагаар тоглож байна, багшийн ирээдүй нь жаахан эвлэрснээс шалтгаална гэж ухамсарлаж байжээ. Гэсэн ч дэмий эвлэрэхийг хүссэнгүй. Тэр нь өөрөөс нь дутуугүйгээр ч тоглож чадах нь мэдээж хаан титэмтэй авгайтай инээдмийн жүжигт тоглох сонирхол байсангүй учир Мария-Терезийг үнэхээр агуу их хүч гэдгээ үзүүлэхийг нь хүлээж, тэгвэл нь үнэн сэтгэлээсээ өмнө нь өвдөг сөгдөхөд бэлэн байжээ. 

	Эзэн хатныг айлтгаж дуусахад Консуэло

	— Эрхэмсэг та надад тушаах юм бол би таны асуусан бүх юманд хариу өгч болох байна гэсэнд

	— Тиймээ, яригтун яригтун гэж бүсгүйн ийм дор зүрхтэй байгаад хор нь хүрсэн эзэн хатан шаардав. 

	— Тэгэхлээр эрхэмсэг эзэн хатан минь би амьдралдаа анх удаа таны тэнгэрлэг амнаас манай багшийнд Иосиф Гайдн байгаагаас болж миний ахих дэвжих ирээдүй баларч байна гэж сонслоо. Би өөрийгөө олон нийтийн ам хэлэнд өртөхүйц биш маш өчүүхэн амьтан гэж бодож явжээ. Хэрэв намайг танай ордон руу гарах үес эзэн хатан өөрөө чамайг сонирхож, чиний амьдралын байдлыг сайшаахгүй байгаа юм шүү гэж хүн надад хэлсэн бол би зүүдлэв үү гэж бодох байсан гэж Консуэло хэлэв. 

	Мария-Терезия түүний үгийг зогсоолоо. Консуэлийн үгэнд ёж санаа байгаа юм шигээр түүнд санагджээ. 

	— Бурхны өмнө хариуцаж байгаа хүмүүсийнхээ амьдралын хамаг нарийн ширийн юманд оролцдогт минь та гайхах ёсгүй сэн гэж эзэн хатан нэлээн их зантай дуугарсанд

	— Шагшихаас өөр замгүй юмыг гайхахаас өөр яах билээ! Буянтай юм гэдэг энгийн төлөв байдлаараа агуу их зүйл боловч маш ховорхон тохиолддог болохоор нь анх тулгарсан даруйдаа өөрийн эрхгүй гайхах юм байна шүү гэж Консуэло сүрхий эвийг нь олж хариулав. 

	— Та намайг яагаад ордныхоо чимэг болгох дуртай бусад жүжигчний адилаар таныг онцгойлон сонирхож байгааг минь ойлгомоор санж. Аливаа бусад оронд театр гэдэг бол дур сэтгэлийн сургууль, эсэн бусын муухай юмны голомт болж байна. Тэгэхэд би биелэгдэхэд хэцүү ч гэсэн магтууштай нь эргэлзээгүй хандлага гаргаж, сохроор үзэн ядахын бай, тэр ч байтугай олон ард түмний дунд сүм хийдэд үзэгддэг жүжигчдийн давхаргыг хүмүүсийн өмнө цагаатгаж, бурхны өмнө нэр төрийг нь цэвэр байлгахыг хичээдэг юм. Францад жүжигчдийг сүм хийдэд оруулахгүй гэж үүд хаалгаа хааж байхад би энд сүм хийд тэднийг ивээлдээ авах хэрэгтэй гэж үзэж байна. Би өөрийнхөө Итали дуурь, Францын инээдмийн жүжгийн театр, Үндэсний театрт зөвхөн зан суртахуунаар шалгарсан юм уу ааш араншнаа өөрчилнө гэж хатуу шийдсэн хүмүүсийг авсан юм. Би жүжигчдийгээ гэрлүүлж тэр ч байтугай тэднээс гарсан үр хүүхдийг рашаанлах ёслолд гардаж авдаг эх нь болж хууль ёсоор төрж байгаа хүүхэд айл гэрийн үнэнч журмыг аливаа хайр ивээлээр урамшуулах хэрэгтэй гэж бат боддогоо танд хэлье гэж эзэн хатан үргэлжлүүлэн ярилаа. 

	«Үүнийг тань мэдээгүй маань харамсалтай байна. Мэдсэн сэн бол миний оронд Анжелийн өрлөг эх болно уу гэж эрхэмсэг таныг гуйдаг байж л дээ» гэж Консуэло бодов. 

	— Эрхэмсэг та ургац хураалгахын тулд үрийг нь цацдаг юм байна. Хэрвээ би нүгэлтэй байсан бол эрхэмсэг танаар эгээ бурхантай адил нинжин сэтгэлтэй зарлиг буулгагчаа хийж байгаагаа аз завшаанд тооцох байж дээ. Гэтэл... 

	— Ярь ярь гэж Мария-Терезия маш ихэмсгээр дуугарав. 

	Консуэло үгээ үргэлжлүүлж

	— Би ерөөсөө Иосифын хувьд ямар ч онцгой зоригтой юм хийгээгүй гэдгээ хэлэх гэсэн юм. Түүнийг миний байгаа айлд ирснээс болоод намайг буруутгах юм гэсэн ойлголт надад байгаагүй юм билээ гэвэл

	— Мэдэж байна. Та үгүйсгээд байна! гэж эзэн хатан хэлэв. 

	— Би байхгүй юмыг байгаа болгож чадахгүй нь мэдээж. Би Порпорын шавьд ердөө ч дурлаагүй, түүнтэй суух өчүүхэн ч хүсэл үгүй юм шүү дээ гэж Консуэло хариулав. 

	«Ийм биш байлаа ч гэсэн би эзэн хааны тушаалаар түүний хайрыг татахыг хүсэхгүй дээ» гэж Консуэло дотроо бодов. 

	Эзэн хатан босонгоо

	— Та тэгэхлээр хүнтэй суух дургүй хүн үү? Тийм бол эр нөхөргүй хүүхнүүдийн байдал зохих ёсны нэр төртэй байна гэсэн баталгаагүй байдаг юм гэж танд мэдэгдье. Бас тэгээд залуу хүүхэн та зарим дүрд эрээ цээргүй тоглож, гэр бүлийн баталгаа, эр нөхрийн ивээлгүй мөртөө хайр дурлалыг дүрсэлж явсан байх юм. Миний хайр ивээлийг хүртэж таныг өрсөлдөгч Кориллаас дээгүүр үзэгдүүлэх эсэх нь танаас шалтгаалах байсан юм. Надад түүний талаар олон сайхан юм ярьсан ч гэсэн түүний итали аялгуу нь таныхаас хавьгүй дор юм. Гэхдээ Корилла авгай эр нөхөртэй, хүүхэдтэй хүн. Чухам энэ нь л таны тэр туйлбартай хамгаалаад байгаа хүмүүсээс миний хүндэтгэлийг илүү татах нөхцөл нь болж байгаа юм гэхэд

	— Эр нөхөртэй гэнэ үү? гэж хөөрхий Консуэло өөрийн мэдэлгүй шүд зуун хэлчхэв. Ухаан төгс овсгоотой эзэн хатан ямаршуу сайн хүүхнийг өөрөөс нь дээгүүр тавьж байгааг сонсоод мэл гайхжээ. 

	— Тиймээ, эр нөхөртэй гэж эзэн хатан сонгож шилсэн хүүхний нь талаар Консуэлийн дууны өнгөнд эргэлзээ байгааг мэдээд захирангуй янзтай дуугараад, — Тэр саяхан алтан дэлхийд алаг үр төрүүлээд түүнээ христос шашнаар хүмүүжүүлэхийн тулд сүм хийдийн эрхэм хүндтэй, эртэй заргатай албан хаагч эрхэм тэргүүн ламд даатгаж өгсөн юм. Хүүхдийн эх нь түүний бүрэн хүндэтгэлийг хүлээгээгүй бол тийм хэцүү үүргийг тэр эрхэм хүн өөр дээрээ үүрэхгүй байсанд эргэлзэх юм алга шүү дээ гэж хэлсэнд

	— Би ч бас түүнд нь огтхон ч эргэлзэхгүй байна гэж бүсгүй хариулав. 

	Эзэн хатны сүүлийн хэлдэг нь Консуэлийн сэтгэлийг онцгой үймрүүлсэн ч өөрийн нь шахалтаар хүүхэд өргөж авахад хүрсэн тэргүүн лам зэмлүүлээгүй, харин ч хүндэтгэл дэм хүлээсэнд жаахан ч атугай тайтгарчээ. 

	«Түүх гэгч ингэж бичигдэж эзэд хаадын сонорт иймэрхүүгээр хүрдэг юм байна шүү!» гэж эзэн хатныг ихэмсэг сүрлэг байдлаар зочдын өрөөнөөс гарахдаа түүний зүг үл мэдэг толгой дохихыг харах зуураа бодоод «Одоо яая гэхэв, хамгийн муу юманд ч ямар нэг сайны юм байж болдог тэгвэл хүмүүсийн төөрөгдөл мөдхөн сайн үр дүнг өгч болно. Тэргүүн ламаас сайхан сүмийг нь булаахгүй, тэр сайн хүнээс Анжелийг нь салгахгүй нь байна. Нэгэнт л эзэн хатан энэ хэргийг гардан хөөцөлдсөнөөс хойш Корилла засарч таарна. Харин би ямар ч л байсан надаас ердөө ч дээргүй хүүхний өмнө өвдөг сөхөрсөнгүй өнгөрлөө» гэж өөрийгөө тайтгарууллаа. 

	— За яав? Бид ялсан байх гэж итгэнэ хэмээн урт өрөөнд даарч чичрэн, догдолсондоо бухимдан алгаа үрчин хүлээж байсан Порпора сүр сүлдгүй дуугаар хашхиран угтвал

	— Тэр ярихгүй ээ, эрхэм багштан минь, та бид хоёр ялагдал хүлээсэн гэж Консуэло хариулав. 

	— Чи үүнийг ямар санаа амар хэлнэ вэ, чөтгөр ав гэж!

	— Их багш минь, энд ийм юм ярьж хэрэггүй! Ордонд чөтгөр тогтдоггүй гэдэг! Энэ ордны хамгийн гаднын хаалганы босго алхсан хойноо би танд бүгдийг нь ярья. 

	Тэд нэгэнт далан дээр гарсан хойно Порпора тэсэж ядан

	— За яав? гэж асуувал

	— Та бид хоёр марк гүнжингийнхээс гарахдаа Кауниц сайдын талаар юу гэж ярилцаж явснаа санаж байна уу? гэж өөдөөс нь асуув. 

	— Тэгэхэд бид түүнийг хөгшин ховч юм байна гэж тогтсон. Тэгээд юу гэж? Тэр бидэнд хортой юм хийв үү?

	— Огтхон ч эргэлзэх юм алга. За одоо би танд австрийн эзэн хатан, унгарын хатан ван маань бас л ховын тулам юм байна гэдгийг хэлье. 


XCII

	 

	Консуэло Порпорад Мария-Терезийн хайр ивээл хүртэхгүй болсон шалтгааныхаа талаар олон таван юм ярилгүй зөвхөн дуулсан байвал зохих зүйлийг нь ярьжээ. Бусад юмыг нь ярьсан бол Порпора гомдож гутарч, сэтгэл түгшин юуны ч учрыг олж залруулалгүйгээр Гайдны эсрэг дайрч давшилж магадгүй байв. Консуэло бас Порпорад хэлээгүй юмаа залуу найздаа хэлэхийг хүссэнгүй. Тэр нь хоёр гурван дургүй хүмүүсээс эзэн хатанд ховлосон тодорхой бус зэмлэл, тэр зэмлэл нь олон нийтийн ямар ч дэмжлэг аваагүйн талаар огтхон ч тоосонгүй өнгөрөв. Харин Консуэло Корнерт бүгдийг хэлэх нь зүйтэй гэж үзэв. Корнер залуу бүсгүйн адилаар ажил хэрэгч хандаж, тэр хов живийг улам газар авхуулахгүйн тулд маш ухаалаг, сайхан арга боджээ. Элчин, Порпорыг Консуэлотой цуг ордонд минь ирнэ үү гэж ятгаад бас Гайдныг элчний газар нэгэн нарийн бичгийн даргаар ажиллуулах болжээ. Ийнхүү өвгөн гачигдлаас гарч, Иосиф амин хувиараа юухан хээхэн тусалж, бас ч багштайгаа байнга уулзаж хичээл заалгах боломжтой болсон ба Консуэло хорон зэмлэлээс тусгаарлагдлаа. 

	Хэдийгээр ингэж болгоомжилсон боловч Консуэло бус Корилла эзэн хааны тайзанд уригджээ. Консуэло Мария-Терезийн санаанд нийцүүлж чадсангүй. Агуу их хатан ван Кауниц Метастазио нарын ярьсан нууц зальхай явдлуудаар зугаацан уран цэцэн үгсийг нь бахдан байхдаа жүжигчдийнхээ хувьд амилсан бурхан нь байхыг хүсэж, жүжигчид нь ч үнэн мөний замдаа орсон нүгэлтэн мэтээр өмнө нь буруугаа наманчилж буй дүр үзүүлцгээдэг байжээ. Энэхүү зусардан билбүүрдэж худал дүр үзүүлснийхээ төлөө бяцхан тэтгэвэр, өчүүхэн өглөг авдаг зусарчдын дотор Кафариэлло ч, Фаринелли ч, Тези ч, Гассе хатагтай ч байгаагүй нь мэдээж бөгөөд ер товчоор хэлбэл ээлж дараалан Вена хотыг баясгаж байдаг мундагчуулаас хэн нь ч байсангүй. Тэд үнэхээр авьяастай алдартай учраас их юмыг уучлан өнгөрүүлэхэд хүргэжээ. Театрт хоёрдугаар зэргийн байр суурийг гол төлөв эзэн хатны эрх ямба, ааш араншинд тохируулахыг хичээгсэд эзэлдэг байв. Аливаа бүх юманд улс төрийн заль мэхийн үзэл бий болгодог эрхэмсэг хатан ч гэсэн тэдний аль нэгний гэрлэх барихад нь баахан дипломат шуугиан дэгдээдэг ажээ. Фаварын «Дуртгалаас» үзэхэд (үнэхээр хөшигний цаана болсон элдэв сонин учрал) тоглуулах ажлыг гагцхүү зохиогч нь хариуцсан дуучид юм уу дуурийн жүжигчин хүүхнүүдийг Вена руу илгээх нь хэчнээн хэцүү байсан нь харагдана. Тэднийг хямд үнээр авахыг хүсэж бас тэднээс галын дагина бурхан шиг ухаалаг байхыг шаарддаг байв. Гэвч Мария-Терезийн тэр хөнгөвчилсөн аргатай нийлүүлэгч хэчнээн чармайн эрсэн ч Парисаас нэг ч тохирох хүүхнийг олоогүй юм шиг надад санагддаг. Энэ нь тэр үед нэрлэдэг байсанчлан «дуурийн бүсгүйчүүдийн» буянаас үнэнч сэтгэл давсан гэдэг нь мэдээж биз ээ. 

	Тийнхүү Мария-Терезия эзэнт улсын минь доторх зугаа цэнгэл сургамжтай, буянтай сүрлэг байдалд минь таарахуйц байгаасай гэж хүсэх ажээ. Хаад эзэд заавал инээдэмтэй, тэгэх тусмаа агуу их хаад тэр талаар бусдаас илүү байдаг байв. Агуу их эзэн хатан, ёстой католик шашинтан, үлгэр жишээч эх маань өчүүхэн ч бузаршаахгүйгээр янхан эмтэй ярилцаж, түүний бүх үүх түүхийг ер бус үнэнээр нь яриулж чаддаг, үүнийгээ гэмээ наманчилж байгаа Магдалиныг Аврагчийн өлмийд сөгдүүлэх гэгчийн үлгэртэй зугаа болгодог байжээ. Эрхэмсэг түүний хувийн хайрцаг буюу нүгэл гэмшил хоёрын зуучлагч нь эзэн хатны гарт байхдаа төөрөлдөж явсан олон хүнийг аврах итгэлтэй бөгөөд ид шидтэй хэрэгсэл болох ажээ. Түүний хөлд сөгдөн унаж уйлан хайлан байсан Корилла (би түүнийг ийм инээдэмтэй юмны төлөө эмнэг догшин зангаа хуга нуга эвдэж чадсан гэдэгт эргэлзэж байна) нь эрхэм Кауницын эзэн хатанд өргөн мэдүүлсэн мэдүүлгээр бол Консуэло шиг ийм нүгэлгүй, шийдэмгий, эрэлхэг зоригтой, бардам сэхүүн бүсгүйг гарцаагүй ялах учиртай байлаа. Мария-Терезия өөрийнхөө театрын хайртай хүмүүсийг үнэлэхдээ гагцхүү миний бүтээсэн гэсэн сайн талыгаа дэмжинэ. Түүнээс биш аяндаа бий болсон юм уу угаасаа байсан сайн талыг нь бараг үл сонирхоно. Эзэн хатны өөрийн нь ч гэсэн сайн тал тийм итгэлийг төрүүлж болох байсан хэр нь итгэдэггүй ажээ. Явж явж Консуэлийн биеэ авч буй байдал түүний шарыг хөдөлгөжээ. Эзэн хатан түүнийг дураараа сурсан, бодсон санаснаа бусдад нялзаах дуртай хүн байна гэж үзжээ. 

	Цыган бүсгүй дэндүү биеэ тоосон, аманцар зоримог байж эзэн хатны оролцоогүйгээр өөрийнхөө зан суртахууныг хүндэтгүүлэн зөвшөөрүүлэхийг оролдсонд тооцогджээ. Кауниц бусдын хэрэгт хутгалддаггүй дүр үзүүлэхийн зэрэгцээгээр Кориллын төлөө Консуэлод хор хүргэж явахдаа та «тэр охины» хүсэлтийг зөвшөөрөв үү, үгүй юу? гэж асуусанд «Надад түүний бодол таалагдсангүй. Түүний тухай надад дахин бүү дурдагтун» гэж Мария-Терезия хариулжээ. Үүгээр бүх юм ойлгомжтой болсон байна. Порпорина гэдэг нэр, түүний нүүр царай, дуу хоолой бүрмөсөн мартагджээ. 

	Порпора анхны үгнээс л өршөөлгүй нүхэнд унасан шалтгаанаа тодорхой ойлгожээ. Эзэн хатан намайг нөхөргүй учраас эзэн хааны тайзан дээр тоглох боломжгүй гэж үзэж байна гэдгийг Консуэло түүнд хэлэхээс өөр аргагүй болов. 

	— Тэгвэл Корилла яагаа вэ? Эзэн хатан түүнийг хадамд өгч амжсан юм гэж үү? гэж түүнийг тайзанд гаргах болсныг нь дуулсан Порпора дуун алдсанд

	— Эрхэмсэг түүний хэлсэн үгнээс ойлгож тааварласнаар минь бол Корилла бэлэвсэн хүүхэнд тооцогдож байгаа юм байна гэв. 

	— Тиймээ, гурвантаа бэлэвсэн болсон хүн! Арвантаа бэлэвсэн, бүр зуунтаа бэлэвсэрсэн хүн! гэж Порпора гашуудан инээж дуугараад, — Гэтэл түүнийг дахин шинээр тоо томшгүй олон удаа бэлэвсрэхийг нь үзэж, үнэн учрыг нь мэдэхлээрээ юу гэлцэх юм бол? Миний дуулсан тэр хүүхэд нь Вена орчимд нэг ламынд үлдсэн гэсэн. Корилла түүнийгээ Зустиньяни гүнгийн хүүхэд гэх гэсэн боловч цаадах нь Анзолетын эцэг ёсны халамжид даатгасан чинь дээр юм биш үү гэж зөвлөсөн гэнэ билээ! Энэ тухайгаа угийн ичгүүргүй зангаараа нөхдөдөө ярьж зугаацан, эзэн хатныг яаж эвтэйхэн мэхэлснээ бодон хөнжил дотроо ханатлаа инээж байдаг юм гэнэ билээ! гэж ярив. 

	— Тэгээд эзэн хатан үнэнийг нь мэдчихвэл яах болж байна аа?

	— Эзэн хатан мэдэхгүй. Эзэд хаадын чихэнд хүрэхээс өмнө наана сонсдог бас олон чихээр хүрээлүүлсэн юм шиг санагддаг. Олон юм эзэн хааны сонорт хүрдэггүй, зөвхөн наадуулын нь хүргэе гэсэн зүйл л түүний нандин өргөөнд нэвтэрч чаддаг юм. Бас түүн дээр эзэн хатанд хэргээ наманчлах цаг хэзээд үлддэг бөгөөд эрхэм Кауницын хувьд эзэн хатанд оногдсон ёс журмын биелэлтийг мөрдөж байх үүрэг оногдсон юм гэж Порпора хэлэв. 

	Хөөрхий их багш өөрийнхөө хор шарыг хорон үгээр шоглож тайлсан ч цаанаа тун их гутарчээ. Тэр нь шинэ дууриа тоглуулах найдваргүй болж тэгэх тусмаа түүний цомнолыг Метастазио бичээгүй, ордны яруу найргийн нэг муу найрагчархуу юм бичжээ. Порпора бас Консуэлог зохих ёсоор эвийг нь олоогүй, эзэн хатны хайр ивээлийг татаж чадаагүйн учрыг гадарлаад энэ тухайд нь дургүйцлээ илэрхийлэн хэлэв. Энэ бүхэн дээр бас нэг гай нэмсэн нь өөрийн нь удирдлагаар Иосиф Гайдн хурдан амжилт олж байгаад Порпора их л баярлан бахархаж байтал Венецийн элчин гэнэ алдаж залуу хар хүүгийн талаар урьдын үнэнийг нь хэлж, түүний хөгжмийн уран бүтээлийн анхны сайхан зүйлс гараас гар дамжин хөгжим сонирхогчдын анхаарал татаж байсныг нь илрүүлж орхижээ. Тэгмэгц их багш намайг хуурч байсан байна гэж уурлан хашхичиж, учир зүггүй цухалджээ. Харин аз болоход энэ зальт явуулгад оролцсон гэж Консуэлог зэмлээгүй бөгөөд Корнер ч ямаршуу будилаан хутгаснаа үзмэгц тэр талаарх аливаа сэжгийг нь тас цохихын тулд уран арга хэрэглэж эхлэв. Гэвч Иосифыг хэд хоног өрөөнөөсөө хөөж гаргахад саад хийж чадсангүй. Тиймээс дахиад л Корнерийн нөлөө хэрэг болж их багшийг өршөөж үзнэ үү гэж гуйж, өвгөнд үзүүлж байгаа хайр ивээлээ дурдахад хүрсэн байна. Харин Порпора тэгж мэхлэгдэж байснаа удтал мартаж чадахгүй байж, Иосифыг хичээл заалгасны нь хариуд доромжлолтой дорд зарцын ажил хийлгэсэн тэр ажил тухайн үед ямар ч шаардлагагүй зүйл байсан, учир нь тэртэй тэргүй элчний зарц нар байсан юм чинь гэж хүмүүс ярилцдаг юм. Гайдн гутарсангүй, төлөв томоотой, тэвчээр тэсвэртэй, үнэнч шударга хэвээрээ байсаар байгаад эцсийн эцэст өвгөн багшийнхаа ширүүн дориун омгийг зөөлрүүлж чаджээ. Хичээл номдоо няхуур нямбай, анхааралтай Иосиф хүссэн болгоноо өвгөнөөр заалган сурч чадсаны зэрэгцээ Консуэло ч түүнийг байнга зоригжуулан сургаж зөвлөж байжээ. 

	Гэтэл суут ухаант Гайдн өмнө үеийнхээ хөгжмийн зохиолчдын замнасан замаас шал өөр хөгжмийн замыг мөрөөдөн байсан байна. Симфони хөгжмийн ирээдүйн эцэг энэ хүн асар том хэмжээний найрал хөгжмийн хуваарилал бичихийг мөрөөдөн байгаагаа Консуэлод ярьжээ. Одоогийн бидэнд туйлын жирийн, амархан даруухан тэр зүйл зуун жилийн өмнө ухаангүй хүний үл гүйцэлдэх үзэл юм уу суут ухаантны үүсгэсэн шинэ эрин үеийн эхлэлд тооцогдож байжээ. Иосиф хүчиндээ эргэлзэж байсан учир ийм том санаатай байгаагаа эмээн байж Консуэлод ярьжээ. Тэр санаа нь эхлээд Консуэлог жаахан айлгалаа. Тэр болтол найрал хөгжим зөвхөн хоёрдугаар зэргийн үүрэг гүйцэтгэж хүний дуу хоолойноос тусгаарлагдмал байсан тул арга барил нь тун энгүүн байжээ. Гэлээ ч гэсэн Консуэлийн залуу найз тун чиг тайван, тун чиг эелдэг номхон, бодож санаж байгаа нь үнэхээр даруу, үнэн мөний хойноос чин сэтгэлээр тэмцдэг зүтгэлтэй харагдсанд Консуэло түүнийг биеэ тоож байгаа хүн байна гэж тооцож болохгүй байсан учир цэцэн цэлмэг ухаанд нь итгэж, шинэ юм үүсгэж байгааг нь дэмжихээр шийджээ. 

	Чухамхүү энэ үед Гайдн гурвалсан хөгжмийн зэмсэгт зориулсан хандал аязыг бичиж хоёр нөхрийнхөө хамтаар «сонирхогч» нарын цонхон доор очиж тогложээ. Тэд өөрсдийнхөө бүтээлээр хүмүүсийн сонирхлыг татах зорилго тавьсан хэрэг. Тэгэхдээ Порпораас эхэлсэн байна. Зохиогчийг нь ч мэдэхгүй, хөгжимчдийг нь ч мэдэхгүй өвгөн их багш цонх руугаа очоод машид баясан чанга, учиргүй алга ташжээ. Энэ удаад уг хэргийн цаад учрыг мэдэх элчин бас л тэр хандал аязыг сонсож, гэнэ алдсангүй, залуу хөгжмийн зохиолчийг барьж өгсөнгүй өнгөрөв. Өөрөөр нь дуулах эрдэм заалгасан шавь нар нь өөр ямар нэгэн юм сонирхохыг Порпора хүсдэггүй байжээ. 

	Яг энэ үеэр Порпора өөрийн шавь, гайхамшигт цөлх хоолойт Уберто буюу Порпорино гэгдэгчээс нэгэн захидал хүлээн авчээ. Тэр нь Агуу их Фридрихийн дэргэд алба хаадаг байжээ. Тэр алдарт жүжигчин нь профессорын бусад шавь лугаа адил хувийнхаа амжилтад дэндүү ихээр толгой эргээгүй, багшийнхаа ачийг мартаагүй хүн байжээ. Порпорино нь их багшийн ухаалаг уламжлалыг дагаж төгсгөлөнгүйгээр уянгалаг чөлөөтэй дуулах арга барилыг буюу сурч авсан зүйлээ өөрчлөхийг хэзээ ч хүссэнгүй ажээ. Тийм ч учраас заавал амжилт олдог байж. Тэр нь ялангуяа адажиог амжилттай дуулна. Порпора энэ шавьдаа асар хайртай байсан бөгөөд тэгж хайрлаж байдгаа Фаринелли, Кафариэлло мэтийн ухаан жолоогүй бишрэгчдээсээ арай чарай нууж байдаг байжээ. Эдгээр агуу чадвартнуудын уран чадвар, хоолойн золбоо, уян хатан нь гайхамшигтай ер бусын бүх юманд дуртай сонсогчдыг дав даруй ихээхэн хөгжөөн баясгадгийг нь зөвшөөрдөг байв. Гэхдээ манай Порпорино хэзээ ч муу сайн юмыг дуурайхгүй хүн, хэдийд боловч нэг л арга барилаар дуулдаг ч гэсэн хоолой нь сонирхол бууруулна гэж байхгүй хүн хэмээн далд хэлэх ажээ. Үнэхээр ч Пруссэд Порпориногийн дуулах нь өгүүлшгүй их баярлуулдаг байсан бололтой. Порпорино тэнд уран бүтээлийнхээ ид цэцэглэлтийг өнгөрөөж, тэр гүрэнд дөч гаруй жил амьдран суугаад өндөр насыг насалж нас барсан билээ. 

	Уберто тэр захидалдаа Порпора таны бүтээл Берлинд их амжилт олж байна, хэрэв та над дээр ирэх юм бол таны шинэ дуурийг авч эндхийн тайзан дээр тоглуулж болно гэдэгт би итгэж байна гэж бичжээ. Тэр нь Порпорыг жүжигчид нь янз бүрийн бүлэглэлийн байнгын зальт явуулгад өртөж байгааг Вена хотоос гарах хэрэгтэй гэж ятгажээ. Түүний зэрэгцээгээр надтай хамт их багшийн дуурьд дуулах алдарт дуучин хүүхнийг пруссийн ордонд ирэхийг урьж «элсүүлэхийг» хүссэн байлаа. Порпорино өөрийнхөө ванг хөгжмийн талаар ихээхэн мэддэг сонирхдог гэж магтаад бас хөгжимчдийг хэрхэн хүндэтгэн ивээж байдгийг нь бичжээ. «Хэрвээ энэ төлөвлөгөө Танд аятайхан санагдвал надад түргэн хариу ирүүлж, өөрийнхөө болзлыг мэдэгдэнэ үү. Би гурван сарын дараа гэхэд таныг сая нэг яс амар байлгаж болохуйц алба ажилтай болгоно гэдгээ Танд баталъя. Хайрт багш минь алдар нэрийн хувьд гэвэл бид Таны бичсэн зүйлийг л дуулахад Таныг үнэлж, тэр тухайн сураг Дрезденд хүрнэ шүү дээ» гэж захидлынхаа төгсгөлд бичжээ. 

	Сүүлийн өгүүлбэр нь Порпорыг байлдаанд орж үзсэн хөгшин морь шигээр болгоомжлуулахад хүргэлээ. Тэр нь Гассе ба түүний дуучид саксоны ордонд амжилт олохын тухайд сануулсан үг байлаа. Өрсөлдөгчийнхөө адилаар Германы умард нутагт алдар нэр олж болно гэдэг бодол их багшид төрж, бас тэр нь тухайн энэ үед Вена веначүүд тэдний ордныхонд маш дургүй болсон байсан учир аливаа эргэлзээ тээнэгэлзээгүйгээр Порпоринод хариу бичиж, Берлинд ажил хөөцөлдөж болно гэсэн эрхийг олголоо. Тэгэхдээ амжилт олохгүй болчих вий гэж болгоомжлон аль болох даруухан болзол тавьжээ. Бас захидалдаа Консуэлийн талаар машид магтан сайшааж өгүүлээд энэ бол зөвхөн нэр овгоороо бус боловсролоороо авьяасаараа, сэтгэлээрээ ёстой чиний дүү болж чадах хүн гэж онцлон дурджээ. Тиймээс бүсгүйд зориулан хамгийн сайн нөхцөл гаргаж өгөхийг, хүслээ. Энэ бүхнийг Консуэлод ер мэдэгдэлгүй хийсэн бөгөөд Консуэло захидлаа илгээчихсэн хойно нь тэр тухай дуулжээ. 

	«Прусси» гэдэг үг л хөөрхий бүсгүйг айлгаж, агуу их Фридрихийн нэр чичрэн дагжихад хүргэв. Консуэло нөгөө нэг оргодолтой учирсан явдлаасаа хойш тэрхүү алдар нь түгсэн ганцаар захирагчийг хүний цусыг сорогч махчнаас өөрөөр төсөөлөхөө больсон байжээ. Порпора бүсгүйг ихэд буруутган зэмлэжээ. Түүний бодлоор бол Консуэло шинээр гэрээ байгуулж болох боломж гарсныг дуулаад ер баяссангүй. Консуэло ч гэсэн Карлын талаар эрхэм Мейерийн гавьяаны тухай өгүүлж болохгүй байсан учир уруу царайлаад багшдаа жаал загнуулахаас өөр арга байсангүй. 

	Гэлээ гэхдээ Консуэло шинэ төлөвлөгөөг жаахан бодоод нэлээд тайтгарав. Тэр төлөвлөгөөний ачаар тайзан дээр буцаж гарах хугацаа нь хойшилж хэрэг ажил нурж болохын дээр Порпоринод ажил үйлийг зохион байгуултал лав гурван сар шаардагдах байлаа. Бүсгүй одоо болтол Альберт гүнгийн дурлалын талаар мөрөөдөн явж өөрөө түүнд ямар янзтай байгаагаа ойлгож өөртөө хүлээсэн үүргээ үнэнч шударгаар биелүүлэн явсан ч ер нь түүнтэй суух хүсэл надад байна уу, үгүй юү, түүнтэй гэр бүл болох бололцоо байна уу, үгүй юу гэдгийг бусдын албадлагагүйгээр тунгаан бодох нь зүйтэй гэж үзлээ. 

	Тиймээс юуны өмнө Аваргын шилтгээний эздэд ямар нэгэн зүйлийг мэдэгдэж, Христиан гүнд явуулсан анхны захидлын хариуг хүлээхээр шийдэв. Гэтэл хариу байдаггүй болохоор нь өвгөн Рудольштадт бидний энэ тэнцвэргүй гэрлэлтийг чагталж, Альбертыг түүнээсээ татгалз гэж ятгахыг хичээсэн биз гэж бодож эхэлж байтал нь гэнэт Келлер доор дурдсан утгатай товч захидлыг сэмхэн дамжуулан өгчээ. 

	 

	«Та надад захидал бичнэ гэж амлаад өөрийнхөө хэцүү байдалд ороод байгааг манай эцэгт мэдэгдсэнээрээ тойруу замаар биелүүлсэн байх шив дээ. Таныг дарлал доор байна гэдгийг мэдэж байна, гэхдээ түүнээс таныг ангижруулах нь миний хувьд гэмт явдал гэж үзэж байна. Таныг Порпорын мэдэлд орсноос болоод намайг хэцүүдэх байх гэж манай эцэг айж байх шиг байна. Гэвч та нэгэнт л манай эцэгт бичихдээ аль нэгэн талаар албын хүчинд шийдэх болж байгаадаа айж харамсаж байгаагаа хэлснээс хойш би одоо юунаас ч айхгүй байна. Энэ нь намайг үүрд цөхрүүлэхүйц ял тулгахад хэцүү гэдгийг танд баталж байна. Тиймээ, 

	Та хэлсэндээ хүрч надад дурлаад үзэгтүн! Та хаана байж юу хийх, базаахгүй алдар чинь нийгмийн дунд ямар байр суурь эзэлж байгаа нь ямар хамаатай юм бэ, миний сэтгэлд найдвар оршиж, Та намайг найдуулж байгаагаас хойш би Танаас хол байхдаа хэр зэрэг удах, ямар саад бэрхшээл учрах нь хамаагүй биш үү! Би яриангүй их шаналж байгаа боловч Таныг надад асаасан найдварын галаа унтраагаагүй байсан цагт санал сэтгэлээр уналгүй цаашид шаналсан ч би чадах байна. 

	Би хүлээж байна, хүлээж чадна чиг! Хариу өгөхгүй удсанаараа намайг айлгах вий гэж бүү айгтун. Та айсны юм уу өрөвдсөний нөлөөгөөр надад битгий бичигтүн, би түүний өмнөөс үүрэг хүлээх дургүй байна. Миний хувь заяаг өөрийнхөө зүрхэнд, миний сэтгэлийг өөрийнхөө сэтгэлд дэнслээд үзэгтүн, тэгээд цаг ирэхэд Та гэлэнмаа нарын сүмд ч байсан театрын тайзан дээр ч байсан өөртөө итгэлтэй байгтун, хэрэв Та намайг битгий түгшүүл гэх юм уу над руу хүрээд ир гэвэл тань... би Таны хүссэн ёсоор Таны хөлд унах юм уу үүрд дуугаа хураах болно. 

	Альберт»

	 

	гэжээ. 

	Консуэло тэр захидлыг нь үнсэн байж

	— Сайхан сэтгэлт Альберт минь! Би чамд дурлаж байгаа юм байна, дурлахгүй байх ч аргагүй юм даа! Чамд үүнийг эргэлзэх юмгүй хүлээнэ би. Би ингэж амласнаараа чиний дурлалын тогтвортой, зоригтойг сайшааж байна гэж хэлэв. 

	Тэр даруйхан захидал бичихийг завдсан боловч Порпорын дууг сонсоод Альбертын захидлыг ч, түүний хариуд бичиж эхэлсэн захидлаа ч бушуухан өвөртөллөө. Тэгээд бүтэн өдөржин нэг минут ч, чөлөө гаргаж чадсангүй, нэг ч чөлөөтэй газрыг олсонгүй өнгөрөв. Баргар царайлсан өвгөн түүний ганцаар үлдэх сэн гэсэн хүслийг мэдээд саатуулахыг хичээж байгаа юм шиг байлаа. Шөнө болоход Консуэло жаахан тайвширч, ер нь ийм чухал шийдвэр гаргахад сэтгэлээ шалгах нэлээд урт хугацаа хэрэгтэй байх нь гэдгийг ойлгов. Биелэхгүй болчхож магадгүй найдлагыг Альбертад төрүүлэх хэрэг байсангүй. Консуэло залуу гүнгийн захидлыг зуу дахин уншаад энэлэлтэйгээр татгалзахаас ч, яаран зөвшөөрөхөөс ч, аль алинаас нь адилхан айж байгаа юм байна гэж мэдэв. Консуэло юу гэж хариулахаа хэд хоногийн турш бодохоор шийдлээ. Ингэхийг Альберт өөрөө шаардсан юм шиг санагджээ. 

	Тэр үес Консуэлийн аж амьдрал элчний газар маш айван тайван, нэгэн жигдээр өнгөрч байлаа. Корнер муу хорон ярианд шалтаг гаргахгүйн тулд угийн боловсон зангаараа хэзээ ч түүний өрөөнд ордоггүй, хэзээ ч түүнийг өрөөндөө урьж оруулдаггүй, тэр байтугай Порпоратай цуг ч оруулдаггүй байжээ. Тэр нь Консуэлотой зөвхөн хатагтай Вильгельминийн дэргэд уулздаг, Консуэло ч дотнын хүмүүсийнхээ дунд дуртайяа дуулж өгдөг, элчин ч түүнтэй хэн хэндээ хал балгүйгээр юм ярилцах ажээ. Иосиф бас Вильгельминийн өрөөнд хөгжимчний хувиар уригдан ирнэ. Тэнд Кафариэлло байнга, Годиц гүн заримдаа, Метастазио лам маш цөөхөн ирнэ. Тэр гурав гурвуулаа Консуэлийн хэрэг бүтэмжгүй болсонд маш гутрах боловч хэн нь ч түүнийг хамгаалах зориг ч үгүй, туйлбар ч үгүй байжээ. Порпора бухимдаж түүнээ арай ядан нууна. Консуэло түүнийг тайтгаруулан зөөлрүүлэхийг хичээж, хүний дутагдал, сул талд хүлцэнгүй хандах хэрэгтэй шүү дээ гэж ойлгуулахыг оролдоно. Тэр нь өвгөнийг ажилла гэж зоригжуулсаар их багшийн сэтгэлд найдвар санаачилгын дөлийг байн байн сүүмэлзүүлэх болов. Харин дээд зиндааны хүмүүст дургүйг нь хэвээр байлгаж чадсан тул түүнийг дуулуулах гэж ийш тийш нь авч явдгаа больжээ. Консуэло үргэлж айж ичиж, зэвүүцэж байдаг ихэс дээдэст магтагдсандаа баярлаж, шаргуу сургуулилан сайхан юм мөрөөдөн, өвгөн багшийгаа ачлан өргөж байх болсон бөгөөд Гайдн тэр хоёрын нөхөрлөл одоо тайван, элдэв догдлол үгүй болжээ. Түүнийг хувь тавилан нь айван тайван амьдрахад зориулан бүтээгээгүй юм бол хувиа бодохын догдлол, нэр төрд дурлах бодолд тулгуурласан үйл ажиллагаанд бүр ч зохилдоогүй хүн шүү гэж Консуэло өдөр бүр өөртөө хэлнэ. Тэгэхдээ үлэмж ширүүн амьдрал, үлэмж гал халуун дурлалын баяр баясгалан, үлэмж өргөн ухаан бодлыг урьд нь ч мөрөөддөг, одоо ч мөрөөдсөөр байжээ. Гэвч түүний санаанд тун цэвэр ариун, тун илэрхий сайн сайхнаар дүрслэгдэж байсан урлагийн ертөнц даанч ой гутам муухай байсан учир цуу дуулиангүй, явцуухан амьдарч нөхөрсөг халуун харилцаж ганцаархнаа ажиллах нь дээр юм байна гэж үзлээ. 

	Консуэло, Рудольштадтынхны саналыг дахин сайтар бодсонгүй. Тэдний ууч сэтгэл, хүүгийн нь бат хайр, эцгийн хүлцэнгүй ааш араншин ямар ч эргэлзээ үл төрүүлнэ. Түүнд өөрийнхөө ухаанд ч, өөрийнхөө хүн чанарт ч хандах хэрэг байсангүй, тэдгээр нь цөм л Альбертад ашигтайгаар хэлээд байжээ. Консуэло энэ удаад аливаа хүчин чармайлт гаргалгүйгээр Анзолетын тухай дурсан боддогоо ялан давжээ. Нэг дурлалыг ялж дарах нь нөгөө ялалтад хүчийг өгдөг учир Консуэло дахиад сэтгэл татагдана гэж айхаа больж, ямар ч ид шид түүнд аюулгүй болжээ. Тэглээ яалаа ч Альбертыг тачаадан бодох нь зохих ёсоор гал дөлтэй хараахан дүрэлзсэнгүй. Түүний сэтгэлийн гүнд төгс дурлалын төсөөлөл битүүхэн тайвнаар оршиж байсан болохоор түүнийг дахин дахин залан дуудах хэрэгтэй байжээ... Цагаан сэтгэлт Консуэло цонхны наана суугаад дэргэдүүр өнгөрөх хотын залуу хүмүүсийг байн байн харж, тухайлбал залуухан оюутнууд, уужим сэтгэлт язгууртнууд, бодлогоширсон жүжигчид, ихэрхэг бардам морьтон гэх мэтийг ширтэн цөмийг нь цэцэн цэлмэгээр хүүхдийн ёсоор нэгд нэгэнгүй ялгаж салган дүгнэнэ. «Миний сэтгэл аль зэрэг тогтвортой тогтворгүйг үзье. Би ер нь сургуулийнхаа үеийн охид шиг анх хараад л ухаан жолоогүй дурлалаа гэж сайрхан миний дэргэд бие биедээ сурталдаж байдаг байсантай гэв гэнэт дурлачхаж чадах хүн байна уу, үгүй юу? Дурлал гэдэг нь бидний бие махбодыг эзэмдэн дийлдэг ид шидтэй цахилгаан гэдэг нь үнэн юм бол уу? Тэр нь биднийг амар тайван байх юм уу ам тангараг тавьсан зүйлээс маань ангижруулдаг юм гэж үү дээ? Заримдаа миний цонх өөд харж яваа эдгээр харчуулын нэгний нь ч атугай харц намайг догдлуулж сэтгэлийг нь булаана гэж үү дээ? Энэ нэг ихэмсэг алхаатай өндөр хүн Альбертаас минь сайн сайхан гэж үү дээ? Тэр нэг сайхан халимагтай, дэгжин костюмтай хүн суух хар хүүгийн минь дүрийг халхалж чадна гэж үү дээ? Бүр байгаад би сүйх тэргэн дотроо ихэмсэг нэгэн эрхмээр дэвүүрээ бариулж бээлийгээ өмсгүүлж яваа энгэр заамаа задгай тавьсан хатагтай гэж байхыг хүсэж байна гэж үү дээ? Надад чичрэх, улайх, мөрөөдөх, тэмүүлэх юм байна гэж үү? Үгүй ээ! Тийм юм байхгүй! Сэтгэл минь чи үнэнийг хэлээрэй, би чамайг уучилж, эрх тааваар чинь тавья. Аяа! Би чамайгаа мэдэхтэй үгүйтэй байна. Төрсөн цагаасаа хойш чамайг бодох цаг тун бага гарчээ. Би чамайг элдэв нарийн аргад сургалгүй амь насаа чиний эрх мэдэлд даатгаад чиний догдлол хэр зэрэг ухаалгийг мэдэхгүй явсаар иржээ. Хөөрхий муу сэтгэл минь чамайг бяц даржээ. Гэвч одоо чамайг ухамсар ялаад байгаа энэ үед чи амьдарч ч чадахгүй, хариу хэлж ч чадахгүй болоод байна. Чи минь сэргэж зам мөрөө сонгож аваач! Гэтэл чи тэр л амар тайван хэвээрээ үлдээд юуг ч хүсэхгүй байна уу? Тиймээ, юуг ч хүсэхгүй байна! Чамд Анзолетын хэрэг дахиад байна уу?Үгүй, хэрэг байхгүй! Тэгвэл чи Альбертыг дуудаж байгаа юм уу? Намайг санавал чи «тийм» гэж байх шиг байна!» гэж өөрөө өөртөө хэлэх болжээ. Тийнхүү Консуэло өдөр болгон инээмсэглэн сэргэж нүдэндээ даруухан бөгөөд эелдэг харц тодруулсаар цонхноосоо холдох ажээ. 

	Түүнээс нэгэн сар өнгөрөхөд бүрмөсөн тайвширсан Консуэло яаралгүй тайвуухан бараг үсэг болгоныг бичих үедээ судсаа барилан байж Альбертад зурвас бичлээ. Үүнд: «Би ганцхан Танд дурлаж байна. Танд дурлаж байгаа гэдэгтээ бараг л итгэж байна. Өөрсдийнхөө айл гэр болох тухайгаа бодох бололцоо надад олгоно уу. Та ч гэсэн тэр талаар бодогтун. Тэгээд Танай аавыг ч, миний багшийг ч гомдоохгүй арга олцгоож хар амиа хичээдэг бололгүй жаргалтай хүмүүс болцгооё» гэж бичжээ. 

	 

	Энэ зурвас дээрээ Христиан гүнд товчхон захидал бичиж хавсаргахдаа ямаршуу тайван амьдарч байгаагаа өгүүлж, Порпорын шинэ төлөвлөгөөний үрээр түр зуур амсхийж байгаагаа мэдэгдэв. Тэгэхдээ их багшийн гарыг мухарлах арга олохыг өвгөн гүнгээс хүсээд энэ тухай нэг сарын дараа надад мэдэгдээрэй гэжээ. Ийнхүү Берлинд үүсгэсэн ажил хэрэг тодорхой болтол Порпорыг аргалах бүхэл бүтэн сарын хугацаа түүнд үлджээ. 

	Консуэло хоёр захидлаа хоёулыг битүүмжлээд ширээн дээрээ тавиад унтчихжээ. Сэтгэл санаа маш сайхан уужирч аль эртнээс унтаагүйгээр тун бөх гэгчээр унтаад орой болсон хойно сэрж захидал авахаар найман цагт ирнэ гэж хэлсэн Келлертэй уулзахаар яаравчлан босов. Гэтэл есөн цаг болчихсон байжээ. Консуэло шалавхан хувцаслаж байснаа захидал нь тавьсан газарт нь байхгүй байгааг харж айн хирдхийв. Энд тэндгүй эрээд олсонгүй. Тэгээд үүдний өрөөнд Келлер ирчихсэн хүлээж байгаа юм биш байгаадаа гэж бодоод гарвал тэнд Келлер ч байсангүй, Иосиф ч байсангүй. 

	Захидлаа дахин эрье гэж өрөө рүүгээ буцаад ирэх замдаа ширүүн гэгчээр харсаар ойртон яваа Порпоратай дайралдчихав. 

	— Чи юугаа эрээ вэ? гэж Порпора асуув. 

	— Нэг цаас алга болчихсон байна. 

	— Чи худал хэлж байна, чи захидал эрж явна. 

	— Маэстро... 

	— Дуугүй, Чи худал хэлж сураагүй байна, сурах гэж битгий оролд. 

	— Маэстро, чи захидлыг минь яасан бэ?

	— Би түүнийг чинь Келлерт өгсөн. 

	— Яагаад?.. Чи яагаад Келлерт өгөх болов?

	— Авах гэж ирсэн болохоор нь. Чи өчигдөр түүнд ирээрэй гэж хэлсэн байх шиг билээ. Консуэло минь, чи худал хэлж чадахгүй байна. Эсвэл миний чих чиний бодож байгаагаас сонор байна. 

	— Ер нь чи миний захидлыг яасан бэ, тэрийгээ хэл гэж Консуэло тун шийдэмгий асуув. 

	— Би чамд хэлээ биз дээ. Чи яагаад дахин дахин асуугаад байна? Төлөв томоотой гэж бодож явсан залуу бүсгүй минь тун журамгүй хүн юм байна гэдгийг мэдлээ. Чи дандаа миний араар сууж, үсчиндээ нууцаар захидал өгч байдаг байна. Би тэр хүнийг чиний талаар муу юм бодуузай гэж болгоомжлоод санаа амар өгч, чиний өмнөөс үүнийг нь явуулчих гэж хэлсэн. Наад зах нь тэр хүн чамайг ямар нэгэн гэмт юмыг өргөсөн эцгээсээ нууж байна гэж бодохгүй байх нь зөв. 

	— Их багш, чиний зөв, чи зөв юм хийлээ, уучлаарай намайг!

	— Уучилна аа. Энэ талаар дахиж ярихаа больё. 

	— Чи... миний захидлыг уншсан уу? гэж Консуэло болгоомжилсхийн маш эелдэг асуусанд

	— Чи намайг хэн гэж бодоо вэ? гэж Порпора сүртэй хашхирав, 

	— Энэ бүхний төлөө намайг уучил даа. Сэтгэлээ нээж хэлэхийг зөвшөөрнө үү гэж Консуэло өмнө нь өвдөг сөхрөн гарыг нь барихыг хичээвэл

	— Дахиад битгий дурд! гэж хэлээд бүсгүйг түлхэн холдуулж өрөөнийхөө хаалгыг тас хийтэл хаагаад орчихжээ. 

	Консуэло өвгөнийг ингэж ихээр уурссаны нь дараахан тайтгаруулж, шууд учраа ойлголцож болно байх гэж найджээ. Гэвч эцэст нь тултал хэлж, сайн үр дүнд хүрч чадахгүй нь гэж бодлоо. Харин Порпора аливаа учир начир ярилцахаас зайлсхийж, ширүүн дориун ааш нь хэлбэрэлтгүй бат байлаа. Бусад талаар бол урьдын адил элэгсэг хандаж, тэр өдрөөс хойш улам ч хөгжөөнтэй, улам ч сайхан ааштай болов. Консуэло үүнийг нь сайны ёр гэж үзэж Аваргын шилтгээнээс ирэх захидлыг итгэн хүлээлээ. 

	Порпора захидлыг уншаагүй гэж үнэн хэлсэн байжээ. Тэр нь Консуэлийн захидлыг шатаагаад дугтуйг үлдээж Христиан гүнд бичсэн өөрийнхөө захидлыг хийгээд явуулчихжээ. Өвгөн ингэж зоригтой юм хийснээрээ шавийгаа аварч, Рудольштадыг хүчнээсээ хэтэрсэн золиосноос нь ангижруулъя гэж боджээ. Тэгэхдээ Христиан гүнгийн хувьд үнэнч нөхрийн тусыг хүргэж, Консуэлийн хувьд ухаалаг овсгоотой эцгийн үүргийг гүйцэтгэлээ гэж үзсэн байна. Порпора Альберт гүнд үхлийн цохилт өгнө гэдгээ урьдаас мэдсэнгүй. Альбертыг сайн мэдэхгүй учир Консуэло хэтэрхий дэгсдүүлж байгаа байх, залуу эр нь бүсгүйн дүрсэлдэгтэй адил тийм их дурлаагүй тийм их бие муутай хүн биш байлгүй гэж бодсоноос гадна бүх өвгөчүүлийн адил дурлал бол мөнх биш уй гашуунаас хүн үхнэ гэж байдаггүй гэж үздэг байжээ. 

	Консуэлийн захидлыг Порпора шатааснаас хойш хариу ирэхгүй нь мэдээж захидлыг хүлээн амар тайван ажил хөдөлмөр төгс амьдран суулаа. Консуэло, Вильгельминийнд ирсэн явдал нэлээд хэдэн нэрт хүмүүсийг тэднийхээр ирүүлдэг болгосон бөгөөд бүсгүйн хувьд ч тэдэнтэй уулзах нь ихээхэн баяртай хэрэг байлаа. Тэр хүмүүсийн нэгэн нь барон Тренк байсан бөгөөд тэр нь Консуэлод үнэхээр сайн хандана. Тренк маш ёс журамтай учир энд уулзахдаа хуучин танилтайгаа уулзаж байгаа байдалтай бус бүсгүйг дуулсны дараа таны дуулахад гүн их уярлаа, таны авьяасыг бишрэгч болъё гэх маягаар ханджээ. Консуэло ч гэсэн өөрийг нь эрхэм Мейер ба түүний бүлэг дээрэмчдээс эрэлхгээр аварсан ууч сэтгэлт сайхан залуу эрийг хармагцаа яах ийхийн завдгүй гар сарвайжээ. Консуэлог баярласнаасаа болоод гэнэ алдах вий гэж бодсон барон Консуэлог яаравчлан хүндэтгэж тал өгөн суудалд нь хүргэж өгөхийг хичээн явах зуураа баярласны тэмдэг болгон гарыг нь зөөлхөн атгаад авчээ. Сүүлд нь Иосифоор хөгжмийн хичээл заалгадаг барон Тренк Консуэлог үргэлж сонирхон сураглаж баясан өгүүлдэг байсан ч ер бусын горим журамтайгаасаа болоод яагаад тэгж хувцсаа өөрчилж явах болсон хийгээд яагаад тэгж адал сонин явдлаар төгс аян хийх болсон, аялан явахын үес ба одоо үед тэр хоёрын хоорондын харьцаа ямар байсны талаар хэзээ ч асуугаагүй юм гэж Иосиф ярьжээ. 

	— Тэр талаар юу боддогийг нь мэдэхгүй юм. Гэхдээ чамайг ярьдаг шигээ өөр ямар ч хүүхнийг тийм хүндэтгэлтэй бишрэлтэй ярьдаггүй юм шүү гэж Иосиф нэмж хэлэв. 

	— Тийм бол найз минь хэрэв чи хүсвэл түүнд өөрсдийнхөө бүх түүхийг Рудольштадтын нэрийг оруулалгүйгээр миний ч намтрыг ярьж болно гэдгийг чамд зөвшөөрье. Бидний амь насыг аварч, надтай бүхий л талаар зөв боловсон биеэ авч байсан тэр хүнийг би заавал итгэж хүндэтгэх ёстой гэж Консуэло хэллээ. 

	Хэдэн долоо хоногийн дараа эрхэм фон Тренк албан үүргээ биелүүлж дуусав уу үгүй юү гэнэт Фридрихт дуудагдаж эрхэм Корнер лугаа бушуухан салах ёс гүйцэтгэхийн тулд элчний газар нэгэн өглөөгүүр ирлээ. Консуэло шатаар бууж яваад урт өрөөнд түүнтэй уулзжээ. Тэр хоёроос өөр хүн байгаагүй тул барон түүн рүү хүрч ирээд гарыг нь барьж энхрийлэн үнсээд

	— Анх удаа, магадгүй эцсийн удаа ч байж болно, сэтгэл зүрхэндээ бялхаж яваа бодлоо хэлэхийг минь зөвшөөрнө үү. Би таны намтар түүхийг Беппоос сонсож танд ийм хүндэтгэлтэй болох хэрэггүй байсан юм. Анх хараад л их ухаантай уужим сэтгэлтэй хүн байна гэж шууд мэдэгдэм хүн гэж байдаг. Би Пассауд явж байхдаа хонгор Иосиф маань ийм томоотой хүн гэж мэдсэн бол Годиц гүнгийн хөнгөн хуудуу хандлагаас таныг хамгаалах байсан юм. Би түүнийг урьдаас мэдэж бололцоотой бүхнийг хийсэн боловч чи хоосон юм руу зүтгэж, өөрийгөө инээдэмтэй байдалд оруулах гэж байгааг нь ойлгуулж чадсангүй. Түүнээс гадна сайн санаат Годиц танд мөн ч их шоолууллаа гэж өөрөө надад ярьсан. Таныг нууц хадгалж чадсан гэж тэр хязгааргүй баяртай байна билээ. Надад таныг мэдэх завшаан олгосон тэр сонин хачин явдлыг би хэзээ ч мартахгүй. Хэрэв надад үүнийхээ төлөө эд хөрөнгө ирээдүйгээ золиослох хэрэг гарвал би огтхон ч татгалзалгүй, чухам тэр нэгэн өдрийг амьдралдаа тохиолдсон хамгийн сайхан өдрүүдийн нэгэнд тооцох болно гэж түүнийг хэлэхэд, 

	— Эрхэм барон та тэр явдлаас ямар нэгэн үр дагавар гарна гэж бодож байна гэж үү дээ? гэвэл

	— Гарахгүй бол уу гэж найдна, гэхдээ л пруссын ордонд юу ч гарч мэднэ дээ гэв. 

	— Та надад Пруссийг их аймшигтайгаар ярих юм. Гэтэл эрхэм барон та ойрын ирээдүйд тэнд уулзана гэдгээ мэдвэл зохино. Намайг Берлинд урих тухай хэлэлцээр болж байна гэж Консуэлийн хэлэхэд

	— Үнэхээр үү? гэж Тренк дуу алдаад царай нь гэрэлтэн, — Наад төлөвлөгөө чинь бурхны авралаар биелээсэй. Берлинд би танд тус хүргэж чадна. Та ч гэсэн надад ахдаа итгэсэн шигээр итгэж болно. Тиймээ, Консуэло би чамайг ахын ёсоор хайрлаж байна! Би өөрөө чөлөөтэй байсан бол түүнээс ч илүү гал дөлтэй бодлоо дийлж чадахгүй байсан ч байж магадгүй байх... Гэтэл та ч гэсэн чөлөөтэй бус ариун нандин хэлхээ холбоотой болохоор чинь таны сэтгэлийг татаж чадсан тэр азтай хүнд атаархахаас өөр арга алга, Хатагтай минь, тэр хүн хэн ч байлаа гэсэн намайг найзаа болгож, хэрэв хүсвэл хэрэгтэй гэж үзвэл олон нийтийн элдэв мухар сохор баримтлалаас хамгаалагчаа болгож болно... Аяа! Консуэло минь, миний өмнө надаас дурлалыг минь тусгаарлаж байгаа зүйл аюултай саад болж байна. Гэвч танд дурлаж байгаа тэр хар хүн энэ саадыг унагааж чадах бөгөөд харин миний дурладаг тэр хүүхэн буурь сууриараа надаас дээгүүр зиндааны учир энэ саадыг нураах хэрэгт туслах эрх мэдэл ч үгүй, хүч чадал ч үгүй, бололцоо ч үгүй байж байх юм гэв. 

	— Би тэр хүүхний ч төлөө, таны ч төлөө юу ч хийж чадахгүй байх нь ээ дээ? гэж Консуэло өөрийнхөө арчаагүй байдлыг анх удаа мэдрэн харамсаж өгүүлбэл, 

	— Хэн мэдэх вэ! гэж барон дуу алдаад, — Та бол бид хоёрын цаашдын холбооны төлөө биш юм аа гэхэд бид хоёрын хагацаж салахын хүндийг хөнгөвчлөхийн төлөө санаснаасаа их юм хийж болох юм. Гэхдээ танд бидний төлөө зарим аюул тохиолдохыг тоохгүй байх зориг байх уу, үгүй юу? гэж асуулаа. 

	— Өө! Би түүнийг баяртай хийнэ! Та намайг аврахын тулд амь насаа аюулд учруулах шахсан шүү дээ!

	— Их сайн байна! Би танд найдах болно! Консуэло та амласнаа битгий мартаарай. Магадгүй би танд түүнийг санаанд ороогүй байтал чинь сануулж болно. 

	— Миний амьдралын ямар ч үед тохиолдлоо гэхэд би амласнаа хэзээ ч мартахгүй гэж түүн рүү гар сарвайн хэлэв. 

	— Тийм бол хэрэг тохиолдоход танд илгээж болохуйц хэрэг багатай шиг нэг юм надад өгөгтүн. Би ноцтой тэмцэлтэй учрах гээд байгаагаа мэдэж байна. Цагийн байдлаас болоод миний гарын үсэг тэр байтугай тамга хүртэл түүнд ч, танд ч хор хүргэж мэдэх юм шүү. 

	— Багшийнхаа даалгасан ёсоор танилууддаа тараах гэж байгаа нотоос авах уу? Би тэдэнд өөр нот өгнө, танд өгөх нот дээрээ хэрэг болоход танихуйц тусгай тэмдэг тавья. 

	— Болохгүй нь юу байх вэ? Үнэхээр сэжиг авхуулахгүйгээр илгээж болох зүйл чинь нот байна. Хэд дахин хэрэглэх шаардлага гарвал хуудас хуудсаар нь салгах болно. Харин та хуудас болгоныг нь тэмдэглээрэй. 

	Консуэло шатны хашлага түшээд хуудас бүр дээр Бертони гэсэн нэр тавив. Барон тэдгээрийг авч хуйлаад манай хүүхэнд үүрд нөхөрлөхийн ерөөл дэвшүүлэн мэхэлзээд яваад өглөө. 

	Яг энэ үеэр Тези авгайн бие муудаж эзэн хааны тайзан дээр тоглох жүжиг тасалдах аюул тулгарав. Учир нь тэр авгай жүжгийн гол дүрд тоглодог байжээ. Арга тасрахад хүрвэл оронд нь Корилла тоглож болох боллоо. Корилла ордонд ч тэр хотод ч тэр бага бус амжилт олж гоо үзэсгэлэн ба өдөж дуудах ааш маяг нь германы гэнэн цайлган язгууртан нарын толгойг эргүүлж түүний сөөнгөдүү хоолой жаахан хөөрүү тоглодгийг нь хэн ч өөлж шүүмжлэхгүй ажээ. Ер нь тэр сайхан хүүхний бүх юм нь хосгүй гоё юм шиг санагдаж, цав цагаан мөр нь гайхамшигтай бөмбийж, бумбайсан цэвэрхэн гар нь хэзээд үнэн зөв хөдөлж, биеэ маш гоёор авч байх байдал нь ямар ч зоригтой трелийг дуулж чадаж байх шиг санагддаг ажээ. Энэ нутагт хөгжмийн талаар халдашгүй цэвэр байх баримтлал байсан ч гэсэн олон хүн Венецэд байдагтай адил ядарсан харцанд өртөж Корилла авгай ч ирээдүйд тоглох тоглолтыг нь сүйд болон дэмжих нэлээд хүнийг бий болгож амжжээ. 

	Ийнхүү Тези авгайг түр зуур орлох ажлыг зоригтойёо авч эхэлсэн боловч өөрийг нь орлох бас нэг хүн хэрэгтэй болсон учир бас л бэрхшээл тулгарчээ. Гольцбауэр авгайн хэт сулхан хоолойн талаар бодсоны ч гарз байв. Консуэлог гаргаж ирэх юм уу эсвэл аль дайралдсан хүнийг тоглуулах хоёр зам л байлаа. Порпора дон шүглэсэн юм шиг л гүйв. Метастазио, Кориллын ломбард аялгуунд маш дургүйгээ хэлж, уг дуурийн санаа, үйл явдлыг зөрчин бусад дүрийг бүдгэрүүлэхийг байдаг хүчээрээ чармайдагт нь дургүйцэн түүнд зэвүүцдэгээ нуулгүй ярьж, үнэнч санаатай ухаалаг Порпоринад талтайгаа шууд илэрхийлжээ. Тези авгайг эргүүлдэг Кафариэлло (Кириллийг Тези авгайн «маш аятайхан гараанууд», тэргүүн сайхныг нь булаах гэж тэмцлээ гэж үнэн сэтгэлээс үзэн яддаг байжээ) Консуэлог урих хэрэгтэй гэж шулуухан мэдэгдлээ. Тэгэхэд өөрийнхөө театрын нэр төрийг атаа жөтөөтэй хамгаалахын зэрэгцээ Порпора тайзны цаана орчих юм бол эргэлзээгүй нөлөөлнө гэж айдаг Гольцбауэр бүр аль ч учраа олохоо байжээ. 

	Консуэлийн даруу төлөв байдал маш олон хүнийг талдаа татсан учир цаашид эзэн хатныг төөрөлдүүлэх нь нэгэнт хэцүү болжээ. Энэ бүхний ачаар Консуэло урилга хүлээн авлаа. Гэхдээ түүнийг татгалзах байх гэж горьдон маш муу болзол тавив. Порпора дав даруй түүнийг нь зөвшөөрөхдөө ердийн заншлаараа шавьтайгаа зөвлөлдсөнгүй. Нэгэн сайхан өглөөгүүр Консуэло зургаан жүжигт тоглох гэрээтэй болсноо дуулжээ. Тэр нь үүнээс хөндийрөх бололцоогүй бас бүтэн хагас сар өнгөрсөн хэр нь Рудольштадтынхнаас яагаад сураг чимээ гарахгүй байгааг эс ойлгосон учир Порпорын шаардлагаар Метастазиогийн (Гассийн хөгжим) «Антигон» гэдэг жүжгийн сургуулилтад оролцох болов. 

	Консуэло тоглох дүрээ Порпоратайгаа цуг сургуулилж үзэв. Их багшийн хувьд өөрийнхөө өрсөлдөгч, хамгийн ач тусыг боддоггүй шавь одоо бүр нэн ихээр үзэн ядаж байгаа дайсныхаа бүтээлийг Консуэлийн хамтаар судална гэдэг гай түйтгэр байжээ. Гэвч Порпора бол дэндүү сайн санаатай багш жүжигчний дэндүү үнэн сэтгэлтэй хүн болохоороо, хамаг мэдлэг чармайлтаа гаргахгүй өнгөрч чадахгүй хүн байсан учир өөрийнхөө бүтээлд үүд хаалгыг нээж өгөхийн тул тэр бүх зовлонг туулах л хэрэгтэй болжээ. Консуэло байдаг чинээгээрээ түүнд туслах нь өвгөнийг нэг талаар шагшуулж нөгөө талаар цөхрөнг нь барагдуулна. Хөөрхий бүсгүй хүссэнийхээ эсрэгт Гассед маш их баярлан багшийнхаа сүрлэг сайхан ч гэсэн жаахан хүйтэн хөндийдүү зохиолоос ийн уянгалаг намуухан тэмүүлэл бүхий аялгууг дуулахдаа сэтгэл нь илүү ихээр баясах ажээ. Тэр нь Порпорын хамт бусад хөгжмийн зохиолчдыг судалж байхдаа баярласнаа чөлөөтэй гаргаж дассан ч гэсэн энэ удаад ингэж хичээллэсний дараа багш нь тун гуньж гутарч байгааг үзээд биеэ барихад хүрчээ. 

	Кафариэлло, Корилла нарын хамтаар тайзан дээр гарч сургууль хийх болмогцоо маш их догдолж хэдийгээр дуулах дуугаа тун сайн мэдэж байсан ч 

	 

	No, tutto, о Berenice, Tu non aril il tuo cor... 2

	 

	гэж эхэлдэг Исмена Береника хоёрын дууг дуулахдаа тун сандарчээ. 

	Тэгэхэд нь Корилла дараах үгээр хариу дуулав. 

	 

	... Е ti par poco, Quel che sai de'miei casi?3

	 

	Кириллийг яг ингэж дуулмагц Кафариэлло тачигнатал хөхөрч дууг нь тасалдуулсанд хүүхэн маш хорсолтой эргэж хараад 

	— Инээгээд байх юм юу байна вэ? гэж асуухад

	— Миний муу бүдүүн Береника чи тун догь юм хэллээ шүү! Үүнээс үнэн юм гэж байх уу даа гэж Кафариэлло улам ч чанга инээж хариулав. 

	— Энэ үг таныг ингэтлээ их баясгаж байна уу? гэж энэ тунгалаг хоолойтой хүн таны шүлгийг их дооглож байна лээ гэж Метастазиод хэлэхээс буцахгүй Гольцбауэр асуувал

	— Үг нь ч сайхан юм аа. Харин энд даанч зохицсон болохоор нь инээдээ барьж чадсангүй гэж хэнтэй ярьж байгаагаа сайн мэдэх Кафариэлло түс тас хариу хэлэв. 

	Тэгж хэлээд учир зүггүй хөхрөн байж Порпорад хандан, 

	 

	.. E ti par poco, Quel che sai de tanti casi?4

	 

	гэж асуув. 

	Өөрийн нь байдлыг егөөдөж хэлсэн энэ үгэнд ямаршуу хорон санаа байгааг Корилла ойлголоо. Корилла хорсон зүхэж, үзэн ядан, айснаасаа болоод Консуэло руу арай л дайран орсонгүй, ер нь түүнийг эрэмдэг зэрэмдэг болгоход бэлэн байсан ч залуу дуучин хүүхэн даанч номхон томоотой байсан учир гар хүрч эс зүрхлэв. Бас тайзнаа нэвтрэх бүдэг гэрэл өрсөлдөгчийн нь нүүрт тусахад Корилла мэл гайхаж хоцров. Ямархан нэгэн бүдэг бадаг юм бодогдон нэг л хачин айдас хүрмээр болоод явчихжээ. Тэр нь Венецэд байхдаа Консуэлог ойроос хараагүй өдөр үзээгүй юм санжээ. Корилла хүүхэд гаргаж тарчилж байхдаа эх барьж сүйд болж байгаа Бертони гэдэг цыган хүүгийн нүүр царайг харахтай үгүйтэй байсан, ер нь яагаад энэ хүү тэгж сүрхий сэтгэл уярам үйлчлээд байгаагийн учрыг олоогүй өнгөрсөн байжээ. Корилла тэр бүхнийг дахин санахыг оролдсон боловч бүтсэнгүй, сургуулилах бүх хугацааны туршид бие тавгүй, дотор нь эвгүй оргисоор өнгөрөв. Консуэло оногдсон дуугаа маш төгс сайхан дуулсан явдал түүний сэтгэлээр унахад багагүй нөлөөлж, багш нь байсан Порпора бас байлцаж түүний дуулахыг хатуу шүүгчийн ёсоор дув дуугүй бараг л зэвүүцэх мэт сонссон нь Кориллын хувьд сургуулилт биш ёстой эрүү шүүлт болон хувирчээ. Эрхэм Гольцбауэр ч гэсэн их багшийн хурдыг нь шүүмжлэхэд багагүй эмзэглэсэн боловч өөрийн эрхгүй итгэхэд хүрэв. Учир нь нэгэн удаа Порпора Дрезденд Гассе өөрөө удирдаач хийж, өөрийнхөө дуурийг анх тавих үес байсан байжээ. Сайн зөвлөгөө хэрэгтэй байсан учир Гольцбауэрийг эвлэрч дургүйцсэн бодлоо нуухад хүргэлээ. Их багш бүх сургуулилтыг удирдаж жүжигчин болгонд заавар өгч тэр ч байтугай Кафариэллод сануулж хэлсэнд цаадах нь Порпорыг бусдаас дээш тавихыг хүсэж байсан болохоороо их л хүндэтгэн сонсож байгаа дүр үзүүлэв. Тэр өдөр Кафариэлло Тези авгайн эрээгүй зоримог өрсөлдөгчийг гутаахыг чармайж, яахаас ч буцахгүй байсан тул хүлцэнгүй номхон шавь болж харагдахад бэлхэн байжээ. Жүжигчид ч тэр, дипломатч нар ч тэр тайзан дээр байсан ч, эзэн хаадын албан тасалгаанд байсан ч нууц пүршинд хөтлөгдөн хамгийн сайныг ч, хамгийн мууг ч хийж, түүний нууц учир нь хамгийн өчүүхэн дэмий юм байдаг юм чинь дээ. 

	Консуэло сургууль хийгээд гэртээ ирэхэд Иосиф баяртай хөөртэй байсан ч түүнээ мэдэгдэхийг хүссэнгүй. Хоёулхнаа ярьж үзвэл өвгөн тэргүүн лам Венад хүрэлцэн ирээд өөрийн хайрт Беппийг дуудахыг эн тэргүүнийхээ зорилго болгож буйг нь мэдлээ. Тэргүүн лам Иосифт сайхан цай хоол өгч баахан юм асууж сураглаж сэтгэл зүрхэндээ дотно Бертонийн талаар энхрий ялдам ярьжээ. Тэр хоёр Порпоратай ямар янзаар танилцах тухайгаа тохирч гэр бүлэрхэг маягаар үнэн зөв илэн далангүй уулзах боломж гаргахаар ярилцжээ. Маргааш нь тэргүүн лам өөрийгөө Иосиф Гайдныг ивээн тэтгэгч нь, их багшийн жинхэнэ бишрэн шүтэгч нь, мөн залуу найзад нь хичээл заасны төлөө танд баяр хүргэхээр ирлээ гэж Порпорад танилцуулав. Консуэло энэ хүнтэй анх уулзаж буй дүр үзүүлэн байсан бөгөөд орой нь их багш хоёр шавийнхаа хамт тэргүүн ламынд найрсаг сайхнаар хооллоцгоов. Ийм сайхан хоолоор дайлж, зохиол бүтээлийг нь ийм өндөр үнэлж байгаа сайн санаат тэргүүн ламд дав даруй тал өгөн гүнзгий танилцахад нь Порпорын хатан тэвчээр л саад болжээ. Ер нь тэр үед хамгийн том жүжигчид тийм хатан тэвчээртэй гэж бардамнаж чадахгүй байжээ. Хоолны дараа хөгжимдөцгөөж түүнээс хойш тэд бараг өдөр бүр дайралдах боллоо. 

	Энэ нь Альбертын хариу бичихгүй дуугүй байгаагаас сэтгэл түгшиж эхэлсэн Консуэлод тайвшруулах нөлөө үзүүлэв. Тэргүүн лам бол хөгжүүн зантай, төлөв түвшин, чөлөөтэй сэтгэдэг, олон талын мэдлэгтэй, шударга чигч, янз бүрийн юмыг мэддэг хүн байлаа. Ер нэг үгээр хэлбэл сайхан найз онц сайн яриа хөөрөөтэй хүн байсан тул түүнтэй цуг байх нь их багшийг сэргээн урамшуулан улмаар Консуэлийн ч сэтгэл санааг уужрууллаа. 

	Нэгэн өдөр сургууль үгүй үеэр («Антигоныг» тавихаас хоёр хоногийн өмнө) Порпора нэгэн мэргэжил нэгт найзтайгаа хотоос гадагш гарч тэргүүн лам Иосиф, Консуэло хоёрыг хамтдаа сүмд очъё гэж урив. Түүний учир нь тэнд үлдсэн зарц нараа сандруулж гэнэт унасан цас лугаа адилаар орж очоод цэцэрлэгч хүүхэн нь Анжелийг хэр зэрэг асарч байгааг нь шалгаж, цэцэрлэгч нөгөө волькамери цэцгээ муу тордож байна уу, үгүй юу гэдгийг нь үзэхээр шийджээ. Залуу хүмүүс тэрхүү зугаатай аялалд оролцохыг дуртайяа зөвшөөрцгөөв. Тэргүүн ламын тэргэнд бялуу боов, лонхтой ундаа (хорхойгоо даруулахгүйгээр дөрвөн миль газар хэрхэн явах билээ) тэргүүтэн ачиж, жаахан тойруу замаар ороод сүмд тулж иржээ. Тэд тэргээ сүмээс жаахан зайдуу газар орхиод аль болохоор гэнэт орохыг хүссэн болохоороо явган явцгаав. 

	Волькамери маш сайхан цэцэглэж, дулаахан газар үндэс ёзоор нь шинэхнээрээ байлаа. Хүйтрэнгүүт цэцэглэхээ больсон ч өчүүхэн ч гандах шинж ороогүй сайхан навчис нь нүцгэн иш дээрээ зөөлхөн унжиж харагдав. Цэцгийн хүрээлэн бүрэн эмхтэй цэгцтэй, цэнхэр шиваантигууд өвлөөс айлгүй шилэн хаалт дотроо инээлцэн байх шиг санагдав. Анжела өрлөг эхийнхээ цээжинд наалдчихсан, өхөөрдөн дуугарахад инээдэг болж эхэлжээ. Тэргүүн лам бага хүүхдийг албадан инээлгэх нь дэмий цочруу, бухимдамтгай болгодог гээд тэгж инээлгэхийг ухаалаг хорьсон ажээ. 

	Тэд цэцэрлэгчийн хөөрхөн бяцхан байшинд санаа амар дэмий ярилцан сууцгаав. Тэргүүн лам нэхий дээл нөмөрчхөөд, хуурай үндэс, нарсны боргоцой улалзан шатах тулганд хөлөө ээж байв. Иосиф сайхан цэцэрлэгч авгайн хөөрхөн гоё хүүхдүүдтэй тоглож, Консуэло өрөөний дунд бяцхан Анжелийг гар дээрээ авч суугаад энхрийлэх гуниглах хослон харж байлаа. Түүнд тэр хүүхэд өөр хэнээс ч илүү холбогдолтой юм шиг санагдаж далдын нэгэн гай энэ хүүхдийн хувь заяаг өөрийн нь хувь заяатай холбож байгаа мэт бодогдох ажээ. Тэгтэл гэнэт хаалга нээгдэж уйтгарт мөрөөдөлд нь дуудагдан ирэв үү гэмээр Корилла яг л зүүд мэтээр үзэгдэх нь тэр. 

	Корилла нярайлснаасаа хойш анх удаа эх хүний нинжин хайрт автагдаагүй юм аа гэхэд хүн чанар гэмээр сэтгэл төрөхчөө аядахад нь хүүхдээ үзэхээр сэмхэн хүрч ирсэн хэрэг байжээ. Тэр нь тэргүүн ламыг Венад байгааг мэддэг байж. Ламын сүүлээр хагас цагийн дараа энд ирсэн Корилла сүмийн ойрхонд түүний тэрэгтэй дайралдсангүй. Тэргүүн лам хашааны дааманы тэнд явгалсан болохоор хэнтэй ч дайралдалгүй цэцэрлэг дундуур айж болгоомжлон гэтсээр Анжелийг өрлөг эхтэйгээ байдаг гэж дуулсан бяцхан байшинд хүрчээ. Үүнээс үзвэл Корилла юутай ч атугай хүүхдээ сурагласаншуу болдог байсан бололтой. Корилла тэргүүн ламын сандрал, христос ёсны хүлцэнгүй зантайг машид дооглон байсан ч тэр явдалд нь Консуэло хэрхэн оролцсоны талаар огтхон ч төсөөлөлгүй байжээ. Тийм ч учраас өөрийн өрсөлдөгчийг гайхаж айж балмагдан харжээ. Консуэлог юун хүүхдээ тэврэн бүүвэйлж байгааг мэдэлгүй, тааж гадарласан ч үгүй золтой л буцаад зугтаачих шахав. Элээ ойртоход дэгдээхийгээ далавч доороо нуудаг ятуу шиг хүүхдийг цээжиндээ шахан тэвэрсэн Консуэло тэр л театрт нь ажиллаж, маргааш гэхэд бүх болсон явдлыг Кориллын дүрсэлснээс шал өөр байдлаар инээдэм наадам болгон ярьж мэдэх Консуэло өөдөөс нь зэвүүцэн ширтэж, энд байж байгаагаараа бүрмөсөн барьц алдуулсан Консуэло нь Кириллийг өрөөний тэхий дунд шаасан гадас шиг таг чиг зогсоход хүргэлээ. 

	Гэвч Корилла дэндүү туршлагатай жүжигчин болохоороо хурдан хугацаанд сэхээрч үг хэлэхтэй болжээ. Ер нь энэ хүүхэн бусдыг доромжилсноороо өөрийгөө муу хэлүүлэхээс зайлсхийх тактиктай байв. Тэгмэгцээ хэвийн байдалдаа орж Консуэло руу венец аялгуугаар эрээ цээргүй эрс тэс дайран давшилж 

	— Чөтгөр ав! Муу цыган бүсгүй. Энэ чинь золбин хүүхдийн гэр юм уу, хаашаа юм? Чи энэ рүү өөрийнхөө зулбадсыг авах гэж ирэв үү, орхих гэж ирэв үү? Чи бид хоёр ч таарсан таар шуудай хоёр юм аа даа. Чи бид хоёрын хүүхдийн эцэг нь эргэлзээгүй нэг хүн байж таарна биз. Чи бид хоёрын хөгтэй явдал Венецэд нэгэн зэрэг эхлээ биз дээ. Тэр сайхан Анзолето чинь өнгөрсөн жил хамтлагаа хаяад гэрээ хэлэлцээрээ хөсөрдүүлээд алга болоход нь бусдын бодсон шигээр ганц чиний хойноос хөөцөлдөөд яваагүй гэдгийг нь би мэдсэн юм аа гэсэнд Консуэло царай цонхийсон ч тайван хэвээрээ байж, 

	— Хатагтай минь, би тантай адил Анзолетотой тийм ойр харилцаатай байгаад бас адаг сүүлд нь эх хүн болох учиртай байсан бол (энэ бол мэдрэх чадалтай эмэгтэй хүн болгоны жаргал хэзээд байсаар ирсэн шүү дээ) миний хүүхэд энд байж байхгүй сэн гэв. 

	— Мөөн! Би ойлголоо! гэж Коралла нүдэндээ зэвүүн оч бадруулан дуугараад, — Хүүхэд чинь Зустиньянийн гоё харшид өсөж торних байсан биз. Чи ч тийм арга олох ухаантай хүн дээ. Харин надад тийм ухаан байхгүй шүү. Чи тэр хонгор гүнгээс хүүгийн минь эцэг чи мөн гэж шаардах байсан биз. Гэхдээ чи Анзолетотай явдаг байгаагүй, тэгж зовлон эдлээгүй гэж хэлж байна. Гэтэл Зустиньяни даанч жаргалтай байсан болохоороо янаг дурлалынхаа баталгааг чамд үлдээгээгүй байна. Чиний багшийн шавь Иосиф Гайдн хамаг хөгтэй явдалд чинь тайтгаруулж явсан гэлцэж байна. Чи, энэ бүүвэйлж байгаа хүүхэд чинь яриангүй... гээд хэлэх гэтэл нь одоо венец аялгууг маш сайн ойлгодог болсон Иосиф

	— Энэ чинь таны хүүхэд! гэж хашхираад Консуэло, Корилла хоёрын дунд орж зогсов. Залуу эрийн гадна байдал л эрээгүй хүүхнийг ухрахад хүргэлээ. Иосиф цааш нь, — Үүнийг танд Иосиф Гайдн гэрчилж байна. Таныг энэ хүүхдийг нартад төрүүлж байхад би дэргэд чинь байж байсан гэдгээ танд мэдэгдье гэж хэлэв. 

	Нөгөө ёрын өдрөөс хойш түүнтэй уулзаагүй явсан. Иосифын царай гэнэт сэргэн бодогдож, ер хамаг болсон явдал санаанд нь ороод цыган жаал Бертони нь цыган бүсгүй Консуэло байсан нь мэдэгдээд иржээ. Тиймээс өөрийн мэдэлгүй гайхан дуу алдаж, хоромхон зуурт ичих уурсах хоёр тэмцэлдсэн боловч төдхөн ичгүүргүй зан нь давж хэвийн байдалд нь оруулаад дахиад л доромжлолын үг урсгаж гарлаа. 

	— Үнэнийг хэлэхэд хүүхдүүд минь би та нарыг таньсангүй ээ! гэж тэр тун эзгүй хуурмаг өрөвдөх царай гарган дуугараад, — Та хоёрын адал явдлын үеэр дайралдахад аль алин чинь маш аятайхан санагдсан сан. Өөр хувцас өмссөн Консуэло үнэхээр сайхан хүү болсон байсан. Тэгэхлээр Консуэло чи Венецээс зугтаж зайлаад энд ирж энэ ариун нандин айлд тарган тэргүүн лам, залуухан Иосиф хоёртой цуг бүтэн жилийн турш буян үйлдэж байсан байх нь уу? За, цыган бүсгүй минь битгий санаа зовоорой! Чи бид хоёрт тус тусын маань нууц бий, бүхнийг мэдэх дуртай эзэн хатан хэн хэний маань талаар юу ч мэдэхгүй өнгөрөг! гэвэл

	— Корилла, надад нууцлах юм бий гэж бодсон ч зөвхөн өнөөдрөөс л таны мэдэлд орж байна, тэгэхэд би таныг гэрээнд гарын үсэг зурахаас гурав хоногийн өмнө бүтэн цагийн турш эзэн хатантай ярилцсан тэр өдрөө таны нууцыг гартаа оруулж авсан юм шүү гэж Консуэло хэлэв. 

	— Тэгээд миний тухай муу юм ярьж байна уу? гэж Корилла хилэгнэсэндээ царайгаа улайлган хашхирсанд

	— Би таныг мэднэ гэдгээ түүнд хэлсэн л бол таныг огтхон ч урихгүй байсан. Та нэгэнт урилга хүлээн авч гэрээ хийснээс хойш би тэр нэгэн тохиолдлыг буруу тийш нь мушгиагүй минь илэрхий байгаа биз дээ гэвэл

	— Чи яагаад тэгсэнгүй вэ? Чи ер нь тун тэнэг хүн байх нь ээ дээ! гэж Корилла ер бусын муухайгаар эвдэрсэн зангаараа санаа амар гайхуулан хэлэв. 

	Консуэло, Иосиф хоёр бие бие өөдөө хараад инээмсэглэхгүй өнгөрч чадсангүй. Иосифын инээмсэглэл Кириллийг үзэн ядах аястай байхад Консуэлийн гэнэн цагаан инээмсэглэл тэнгэрлэг сайхан байлаа. 

	— Тиймээ, хатагтай минь би яг л таны хэлдэгтэй адил хүн дээ. Үүнийгээ ч өөртөө өлзийтэй гэж бодож явдаг юм гэж Консуэло томоотой төвшин байдлаараа Кориллын омгийг даран хэлсэнд

	— Энэ чинь тийм их өлзийтэй хэрэг биш дээ, би тайзанд уригдчихаад чи уригдаагүй байж байхад тийм сайхан зүйл бишээ. Намайг Венецэд байхад чамайг ухаанаа олдоггүй, ажил үйлээ эрхлэх чадвараар тааруухан гэлцдэг сэн! Энэ бол чиний талаар Анзолетын ярьснаас ганц үнэн нь байгаа юм. Одоо яая гэхэв! Чиний ийм зантай чинь миний буруугаас болсон юм биш хойно... Би чиний оронд байсан бол Кориллын талаар мэддэг болгоноо ярьж, өөрийгөө цэцэн цэлмэг, ариун сайхан амьтан гэж итгүүлэх сэн... Эзэн хатан ч үнэмшинэ, түүнийг үгэндээ оруулахад хэцүү биш ээ, би өөрийнхөө бүх өрсөлдөгчийг шахан зайлуулж чадсан шүү дээ. Харин чи тэгсэнгүй! Энэ чинь үнэндээ инээдэмтэй юм, ийм арчаагүйг чинь бодохоор чамайг бүр өрөвдөж байна гэж хэллээ.

	Энэ удаад жигшин зэвүүцэх сэтгэл дургүйцэн хилэгнэхээс дааж гарчээ. Консуэло Иосиф хоёр тачигнатал инээд алдацгаахад Корилла өөрийнхөө өрсөлдөгчид бодож явсан арчаагүй байдал нь илэрлээ гэж үзээд анхан үедээ зэвсэглэж байсан дайчин давшингуй хорон санаа нь алдагджээ. Тиймээс сандлаа тулганд ойртуулаад өрсөлдөгчийнхөө хүчтэй хүчгүй талыг ил гаргахыг бодолхийлэн яриагаа үргэлжлүүлэхээр шийдэв. Яг энэхэн үед одоо болтол үзэгдээгүй байсан тэргүүн ламтай улаан нүүрээрээ учирчихжээ. Ухаалаг лам шашин номын хүн гэсэндээ юу болох гэж буйг элгээрээ мэдээд ямар учиртай яриа болохыг тодруултал та хоёр намайг халхлаад байгтун гэж бүдүүн өрлөг эх, түүний хоёр хүүхдэд дохио өгөн мэдэгдээд нүднээс далд байсан юм санжээ.  

